
    መበል 33 ዓመት ቁ.41                            ረቡዕ 18 ጥቅምቲ 2023           ገጻት 8 ዋጋ 2.00 ናቕፋ

ንመጻምድኺ ፍቕሪ እትልግስሉ ንመጻምድኺ ፍቕሪ እትልግስሉ 
መንገዲታት. . .መንገዲታት. . .

‘ኲናት ጥቅምቲ 1973’ - ‘ኲናት ጥቅምቲ 1973’ - 
ኣብ 50 ዓመቱ እንክዝከር!ኣብ 50 ዓመቱ እንክዝከር!

ጋስትሮፖዳጋስትሮፖዳ ሓጐስን ሕጕሳትንሓጐስን ሕጕሳትን ውድድር ሓይልታት ምክልኻል. . .ውድድር ሓይልታት ምክልኻል. . .

መስርሕ ጽገና ዲጋ ጻዕዳ-ክርስትያን ናብ ምዝዛም ተቓሪቡ

ብሰንኪ ድበትን ከፊላዊ ዕንወትን 
ንሸውዓተ ዓመታት ካብ ስራሕ ወጻኢ 
ኰይና ዝጸንሐት፡ ኣብ ንኡስ ዞባ በሪኽ - 
ምምሕዳር ከባቢ ጻዕዳ-ክርስትያን እትርከብ 
ዲጋ ንምጽጋን ብደገፍ ማሽነሪ ዝካየድ 
ዘሎ ስራሕ፡ 98 ሚእታዊት ከምዝበጽሐ 
ተሓቢሩ።
ሓላፊ ጨንፈር ሕርሻዊ ትሕተ-ቅርጺ 

ዞባ ማእከል ኢንጂነር ኣብርሃም ዳንኤልን 
ነቲ ስራሕ ዝመርሕ ዘሎ ኢንጂነር ሕሩይ 
ኣማኑኤልን፡ እቲ መደብ ብምትሕብባር 

ዓዲ-ዃላ - ንደቂ-ኣንስትዮ ኣባላት ሓይልታት ምክልኻል ሰሚናር ተዋሂቡ
ኣብ ዓዲ-ዃላ፡ ኣብ ምዕዛዝ ንቕሓትን 

ምሕያል ውዳበን ደቂ-ኣንስትዮ ዝቐንዐ - 
ኣብ’ቲ ከባቢ ንዝርከባ ኣባላት ሓይልታት 
ምክልኻል ሰሚናር ተዋሂቡ።
ሓላፊት ሃማደኤ ዞባ ደቡብ ወ/ሮ ሰናይት 

ኣፈወርቂ፡ ተራን ኣበርክቶን ኤርትራውያን 
ደቂ-ኣንስትዮ ኣብ ዝተፈላለየ መድረኻት 
ብሰፊሑ ድሕሪ ምብራህ፡ ኩሉ-መዳያዊ 
ብቕዓተን ንምዕዛዝ፡ ማሕበር ምስ ዝምልከቶም 

ኣካላት መንግስቲን ግንባርን ብምትሕብባር 
ጻዕሪታቱ ይቕጽል ከምዘሎ ኣረዲኣ።
ብዘይ ተሳታፍነት ደቂ-ኣንስትዮ፡ ቁጠባዊ 

ዕብየት ሃገር ክረጋገጽ ከምዘይክእል 
ብምዝኽካር፡ ምዕሩይ ተሳታፍነት ምርግጋጽ 
- ሕርያ ዘይኮነ ግዴታ ከምዝዀነ ድማ 
ኣስሚራትሉ።
ኣብ ዝሓለፈ ናይ መኸተ መድረኻት 

ደቂ-ኣንስትዮ ዘርኣያኦ ጅግንነት 

ዘመጐሰ ኣዛዚ ክፍለ-ሰራዊት 13 
ኮሎኔል ጐይትኦም ተስፋሚካኤል 
ብወገኑ፡ ተረከብቲ ሕድሪ ወለዶ - ነዚ 
ዝወራረስ ቅያ’ዚ፡ ኣብ ልምዓት እውን 
ከምዝደግማኦ ዘለዎ እምነት ገሊጹለን።
ኣብ’ቲ ሰሚናር፡ ንሕግን ሳዕቤናት 

ሃሰይቲ ልምድታትን ዝምልከት መብርሂ 
እውን ተዋሂቡ።

ከረን - ወነንቲ ትካል ‘ኤስቲ’ ጽጉማት ተመሃሮ ሓጊዞም
ኣብ ከተማ ከረን፡ ወነንቲ ትካል ሕብስቲ 

‘ኤስቲ’ ንደቂ-ስዉኣት ተመሃሮ ዝውዕል 
30 ሽሕ ናቕፋ ሓገዝ ሂቦም።
ብስድራ እትውነን ትካል ሕብስቲ 

‘ኤስቲ’፡ ኣብ ርእሲ’ተን ዓመታዊ 
ክትሕግዘን ዝጸንሐት 6 ስድራ-ስዉኣት 
4 ብምውሳኽ - ን10 ስድራ-ስዉኣት 

እያ ንመግዝኢ ናውቲ ትምህርቲ ሓገዝ 
ኣበርኪታ።
 ኣብ’ቲ ኣጋጣሚ፡ ኣካያዲት ስራሕ 
ምምሕዳር ከተማ ከረን ወ/ሮ ለተንጉስ 
ኣብርሃ፡ ወነንቲ እታ ትካል - ዓመታዊ 
ክገብርዎ ዝጸንሑ ደገፍ ምዃኑ 
ብምዝኽኻር፡ “ክሰዓብ ዝግብኦ ሰናይ 

ክፍሊ ህንጻዊ ልምዓት፡ ፕሮጀክት ዓዲ-ሃሎን 
ተሳትፎ ህዝቢን ይሰላሰል ከምዘሎ ብምሕባር፡ 
እታ ዲጋ ምሉእ ብምሉእ ምስ ተዛዘመት - 
100 ሽሕ ሜተር ኲብ ማይ ናይ ምውህላል 
ዓቕሚ ከምዝህልዋ ኣረዲኦም።
እታ ዲጋ፡ ጸገማት ማይ ናይ’ቲ ከባቢ 

ብምቅላል ኣብ ሕርሻዊ ልምዓት ኣበርክቶ 
ክትገብር ትጽቢት ከምዝግበረላ ድማ 
ሓቢሮም።
ሓላፊ ፕሮጀክት ሸውዓተ ዓዲ-ሃሎ ኣቶ 

በርሀ ንጉሰ፡ እኹል ዓቕሚ-ሰብን ማሽነርን 

ብምውፋር - ነቲ ስራሕ ኣብ ዝሓጸረ እዋን 
ንምዝዛሙ ይዓዩ ከምዘለዉ ገሊጹ።
ነበርቲ ኣብ’ታ ዲጋ ልዑል ተስፋ 

ከምዘለዎም ዝጠቐሱ ወሃብቲ ርእይቶ፡ 
ብመልክዕ ወፈራታት ዝካየድ ንጥፈታት 
ምዕቃብ ማይን ሓመድን ምፍዋስ ማይ-
ኮዖታትን ብዝለዓለ ክደፍኡሉ ተላብዮም። 
ካብ ኣስመራ ንሸነኽ ምዕራብ ኣስታት 12 

ኪሎ-ሜተር ርሒቓ እትርከብ ምምሕዳር 
ከባቢ ጻዕዳ-ክርስትያን፡ ኣስታት 9 ሽሕ 
ነበርቲ ኣለውዋ።

ተግባር” ክትብል ገሊጻቶ። 
ወነንቲ ትካል ሕብስቲ ‘ኤስቲ’ 
ዝሓለፈ ዓመት እውን፡ ብምምሕዳር 
ከባቢ ንዝተለለያ 6 ስድራ-ቤታት 
ንነፍሲ-ወከፈን 5 ሽሕ ናቕፋ ሓገዝ 
ኣበርኪቶም ነይሮም።

ዕርቃን ድርብ ዕያር
ብ7 ጥቅምቲ ዝተወልዐ ኲናት ቓዛ፡ ካብ ክልቲኡ ወገን ልዕሊ 4,000 ሰባት ቀዚፉ፡ 

ልዕሊ 10,000 ኣቚሲሉ፡ ገዚፍ ዕንወት ኣውሪዱ፡ ኣማኢት ኣሽሓት ኣመዛቢሉ ኣሎ። 
ሰላማዊ መዕለቢ እንተዘይተገይሩሉ ድማ፡ ዝኸፍአ መቕዘፍትን ዕንወትን ከውርድ፡ 
ኣብ ኣዝዩ ተኣፋፊ ክፋል ዓለምና ሰፊሕ ዞባዊ ግጭትን ህውከትን ከባርዕ ዓቢ 
ተኽእሎ ኣሎ። 
   ነዊሕ ድሕረ-ባይታ ናይዚ ግጭት’ዚ ንጎድኒ ገዲፍና፡ ኣብዚ ኲናት’ዚ፡ ህዝቢ 

ዓለም ዝዕዘቦ ዘሎ ድርብ ዕያር፡ ነቲ ኣብ ጽውጽዋያት ሃንስ ክርስትያን ኣንደርሰን 
እነንብቦ፡ ‘ምዕሩግ ልብሲ ተኸዲነ - መሩቑለይ’ ክብል ኣብ ቅድሚ እኩብ ህዝቢ 
ጥራሕ ነብሱ ዝኸደ ሃጸይ ዘዘኻኽር እዩ። 
   ተሓለቕቲ ኣድማሳዊን ኣህጉራዊን ሕግታት፣ ጠበቓታት ስልጡን ዓለማዊ 

መትከላት፣ ሃዋርያ ደሞክራሲን ሰብኣዊ ሓርነትን ኢና’ ዝብሉ ተመጻደቕቲ፡ ኣብ 
ብዙሕ ግጭታት ብሰብኣውነት እምብዛ ተጨነቕቲ መሲሎም ክዋስኡ ምርኣይ፡ ህዝቢ 
ዓለም ዝረብረበሉ እዩ። ግደ ሓቂ ግን፡ ስለ ኣህጉራዊ ሕጊን ሰብኣውነትን ቅንጣብ 
ተጨኒቖም ኣይፈልጡን። እቲ ምኡዝ ስብከት ዝካየደሉ፡ ካብ ቻርተር ሕቡራት 
ሃገራት ጀሚርካ ኣብ ዝተፈላለዩ ኣድማሳዊ ሕጋጋትን ውዕላትን ዝሰፈረ በብዓይነቱ 
ኣስማት ዝተዋህቦ መሰላትን ሓርነታትን፣ ‘ዘይምእዙዛት’ ንምጽቃጥን ንምፍርራሕን 
እምበር፡ ንኣታቶም ወይ ‘ወገንና’ ንዝብልዎ ዝምልከት ኣይኮነን። ኣብኦም በጺሑ፡ 
ብስሩ ክርጥረጥ ወይ ድማ ከም ዝጥዕመካ ገይርካ ክስርሓሉ ዝኽእል’ዩ። ሰብ ድርብ 
ዕያር፡ ዝኾነ ክስተት፡ ቅኑዕነቱን ፍትሓውነቱን ብዘየገድስ፡ ዝባኖም ቀሊዖም ጸግዒ 
ክሕዙ ስክፍታ የብሎምን። 
• ከምዝፍለጥ ባይቶ ጸጥታ፡ ኣብ ብዙሕ ዓበይቲን ንኣሽቱን ግጭታት ብህጹጽ 

ክእከብ እናተጸውዐ ውሳነታት የሕልፍ እዩ - ንኣብነት ኣብ ግጭት ሊብያ። ኣብ 
ኲናት ሩስያን ኡክረይንን፡ ሃገራት ተኣኪበን ንሩስያ ኪዂንና ዝተቐሰባሉ ናይ ቀረባ 
ፍጻመ ኣሎ። ካልእሲ ይትረፍ ኣብ እዋን ግጭት ሰሜን ኢትዮጵያ፡ ባይቶ ጸጥታ 
ልዕሊ 10 ግዜ ተኣኪቡ ምንባሩ ኣይርሳዕን። ኣብ ጉዳይ ቓዛ ግን፡ ክሳብ ክንድኡ 
ሻቕሎትን ተርባጽን ኣይተራእየን። ትማሊ ኣብ ዝተጋብአ ኣኼባ ባይቶ ጸጥታ ድማ፡ 
ብሩስያ ዝቐረበ “ንስለ ሰብኣዊ ምኽንያታት ተኹሲ ደው-ምባል” ዝጠልብ ንቡር 
እማመ (Humanitrain ceasefire) ብብዝሒ ድምጺ ሃገራት ምዕራብ ተነጺጉ።
• ሓደ ሃገር መጥቃዕቲ ምስ ዝገጥሞ፡ ብዓንቀጽ 51 ቻርተር ሕ.ሃ. መሰረት ናይ 

ርእሰ ምክልኻል መሰል ኣለዎ። ድሕረ-ባይታ ናይቲ ኩነታት ብዘየገድስ፡ እስራኤል 
ከም ግብረ-መልሲ ናይቲ ብምንቅስቓስ ሓማስ ዝወረዳ መጥቃዕቲ፡ ሰብኣዊ ሕግታት 
ኲናት ብዘይጥሕስ መገዲ ተመጣጣኒ ግብረ መልሲ ክትህበሉ ይከኣል ይኸውን። 
ሃገራት ምዕራብን ኮሚሽን ሕብረት ኤውሮጳን ግን፡ ነቲ ኲናት ብዘይዕቃበ ክደፍእሉ 
እዮም ተራእዮም።
• ብጸቕጢ ህዝቢ እኳ እንተተኸለሰ፡ ሕብረት ኤውሮጳ ኣብቲ መጀመርታ 

መዓልታት ንፍልስጤም ዝህቦ ዝነበረ ገንዘባዊ ሓገዝ ክቋረጽ ወሲኑ ነይሩ።
• ፈረንሳን እንግሊዝን፡ ብመምርሒ ሚኒስተራት ውሽጣዊ ጉዳያት፡ ንፍልስጤም 

ዝድግፍ ሰላማዊ ሰልፍታትን ምንብልባል ባንዴራ ፍልስጤምን ከም ገበን ብምቑጻር 
ክኽልከላኦ ፈቲነን።
• ሕብረት ኤውሮጳ፡ ኣብ ማሕበራዊ ሚድያ (እቲ ኣውራ ማዕከናት ዜና 

ብተዘዋዋሪ ስለዝቆጻጸርኦ) ንተግባራት እስራኤል ዝምልከት ‘ዝንቡዕን ዘይሕጋዊን’ 
ዝብላኦ ሓበሬታ ክእገድ ወሲነን።
• ኮምሽን ሕብረት ኤውሮጳ፡ ኣብ ኩናት ኡክረይን፡ ንሲቪላዊ ትሕተ-ቅርጽን፡ ቀረብ 

ኤለክትሪስቲን ዝትንክፍ ተግባራት ሩስያ፡ ‘ገበን ኩናት’ዩ’ ከምዘይበሎ፡ ምኽርዳን ቓዛ 
ሕጋዊ መሰል ግብረ-መልሲ’ዩ ክብል ሞጒቱ።
   ማዕከናት ዜና ምዕራብ፡ ኣብ ግጭት ቓዛ ብዛዕባ ምቁራጽ ተዂሲን ሰላማዊ 

ፍታሕን ብጩቕ ክብላ ኣይተሰምዓን። ሓቅነት፣ ውድዓውነት፣ ሚዛናውነት እናተባህለ 
ዝስበኸሉ ዜናዊ ስነ-ምግባር ኣሰሩ የለን። ብቅሉዕ ጸግዒን ሻርነትን፡ ዓበይቲ ዝበሃላ 
ማዕከናት ዜና ክብረን ሓሲሩን ፈዂሱን፡ መጋበርያነተን ህዝቢ ዓለም ብኣርምሞ 
ይዕዘቦ ኣሎ። እቲ ድርብ ዕያር ዓይኑ ዘፍጠጠ’ዩ። እቲ ጽቡቕ ነገር ግዳ፡ ሎሚ ህዝቢ 
ዓለም ነቲ ብምስሉይ ስብከት ቀልቢ የዋሃት ክስሕብን ከጋጊን ዝጸንሐ ኣምሰሉነት 
ነቒሑሉስ፡ ድርብ ዝዕያሩ ፖለቲካ፡ ከምቲ ሃጸይ ብዘይ ጉልባብ ጥራሕ ዕርቃኑ ወጺኡ፡ 
ህዝቢ ዓለም ኣብ ዝኽዕቦ ደረጃ ምብጽሑ እዩ።
                                                                        ቦርድ ክፍሊ ጋዜጣቦርድ ክፍሊ ጋዜጣ

ኣብ ን/ዞባ ሞጎሎ፡ ምርጫ ኣመሓደርቲ ተኻዪዱ
ኣብ ዞባ ጋሽ-ባርካ - ንኡስ ዞባ ሞጎሎ፡ ነበርቲ 

ምምሕዳራት ከባቢ ዓድ-ጠሓይ፡ ዓድ-መርግ፡ 
ሸግለት፡ ኣረዳ፡ ኣባሮምን ሞጎሎን፡ ካብ 20 
መስከረም ክሳብ 2 ጥቅምቲ፡ ናይ ኣመሓደርቲ 
ከባቢ፡ ኣነባበርቲ ዓድን ኣካየድቲ ስራሕን - 
ቀዳማይ ገጽ ምርጫታት ኣቃኒዖም።
ኣብ’ቲ ኣጋጣሚ፡ ኣብ ኮማዊ ቤት-ፍርዲ 

ዘገልግሉ ሓደስቲ ደያኑ እውን ተመሪጾም።
ኣመሓዳሪ ንኡስ ዞባ ሞጎሎ ኣቶ ኣብርሃም 

ኪዳነ፡ እቲ ምርጫ ዕላማኡ ነቶም ከገልግሉ 
ዝጸንሑ ኣመሓደርትን ደያኑ ኮማዊ ቤት-
ፍርዲን ንምትካእ ከምዝዀነ ድሕሪ ምሕባር፡ 
ንሓደስቲ ምሩጻት ሰናይ ናይ ስራሕ ግዜ 
ተመንዩሎም። 

ካልኣይ ገጽ ምርጫ፡ ኣብ መወዳእታ ወርሒ 
ጥቅምቲ ኣብ’ተን ዝተረፋ 5 ምምሕዳራት 
ከባቢ ክካየድ ምዃኑ ኣብ’ቲ ኣጋጣሚ 
ተሓቢሩ።
ኣብ ንኡስ ዞባ ሞጎሎ፡ ኣብ 11 ምምሕዳራት 

ከባቢን 23 ዓድታትን ዝጥርነፍ 23 ሽሕ ነባሪ 
ኣሎ።

ማርታ ክብሮም ንመጻምድኺ ፍቕሪ እትልግስሉ መንገዲታት. . .
ፍቕሪ፡ ብሕጽር ዝበለ ኣገላልጻ፡ 

ብስምዒታውን ኣካላውን ቅርርብ ክግለጽ 
ይከኣል። ገለ ካብቶም ስምዒታዊ መዳያት 
ንምጥቃስ፡ ንመጻምድትና ፍቕርናን 
ኣድናቖትናን ብቓላት ምግላጽ እዩ። እዚ ግና 
ብተግባር ዝተሰነየ ክኸውን ይግባእ።
ኣብ ልዕሊ መጻምድትና እነርእዮ 

ኣድናቖት፡ ኣብ ፍቕሪ መጻምድትና ዓቢ 
ተራ ኣለዎ። ንመጻምድትና ኣድናቖት 
ምምጣው ከም ከቢድ ነገር ገይርና ክንርአዮ 
ኣይግባእን። እኳ ደኣ ከም ባህርያዊ ወይ ከም 
ኣገዳሲ ነገር ክርአ ኣለዎ። ንመጻምድትና፡ 
በቲ ኣብ ገዛ ይኹን ኣብ ስራሕ ዘርእዮ 
ስራሓት ወይ ንጥፈታት ከነድንቕ እንተደኣ 
ፈቲንና እቲ ዝበለጸ መቀራረቢ እዩ።
ገለ ካብኣቶም ንምጥቃስ፦ ኣብ ምክንኻን 

ቈልዓ፡ ኣብ ፋይናንሳዊ ሓላፍነት፡ ኣብ 
ሓፈሻዊ ሓላፍነት ናይ ሓዳር፡ ኣባና ዘለዎ 
ሓልዮት፡ ብሓፈሻ ድማ ኣብ ነፍሲ-ወከፍ 
ጽቡቕ ዝገብርዎ ስርሓት ኣድናቖት ምልጋስ 
እዩ። ድምጺ ኣድናቖት፡ ንሓደ መሰረታዊ 
ድሌት ወዲ ሰብ ዝምልስ ተግባር ምዃኑ 
ክንፈልጦ የድሊ። ኣድላይነቱ፡ ማዕረ መግቢ፡ 
ኦክስጅንን ድቃስን ክስራዕ ይከኣል። ኩላትና 
ኢና ከኣ ብማዕረ እንደልዮ። ምኽንያቱ ሓደ 
ኣካል ናይ ሓቀኛ ፍቕሪ ስለ ዝኾነ።
ሰብኣይ ርእሲ ስድራ ምዃኑ ምፍላጥ፣ 

ኣብ ዝኾነ እዋን ሰብኣይ ክብረቱ ክትንከፍ 
ኣይደልን እዩ። ሰበይቱ ብዘይ ኣገባብ 
ክትምልሰሉ፡ ክትደፍሮ ኣይደልን እዩ። እዚ 
ምስ እትገብር ከም ናይ መወዳእታ መንገዲ 
ሕስረት ገይሩ እዩ ዝወስዶ። ስለ’ዚ፡ ኣብ ክንዲ 
ኣፍ-ኣፉ ምምላስ ሃዲእና ክንምልስ እንከሎና 
እዩ’ቲ ዝበለጸ - ልቢ እውን ዘረስርስ።
ምክብባር ይሃሉ፣ ንስኺ ጀምርዮ ንሱ 

ድማ ክስዕበኪ እዩ። እዚ ናይ ክልተ ወለዲ 
ሓድሕዳዊ ምክብባር፡ ኣብቶም ዝዓብዩ 
ቈልዑ እውን ዓቢ ተራ እዩ ዝጻወት። ኣብ 
ምክብባር ዝዓሰሎ ስድራቤት ዝዓብዩ ቈልዑ፡ 
ኣብ ወለዶም ይኹን ኣብ ካልኦት ሰባት 
ድማ ክብሪ የርእዩ። ኣብ ዝኾነ ኵነታት ወይ 
ጸገማት፡ ኣብ መንጎ መጻምድቲ ዘጋጥሙ 
ዘይምርድዳእ ብቖይቊ ክፍትሑ ኣይክእሉን 
እዮም። ኣብ ሓዳር ከቢድ ዝኾነ ዕንወት 
ከውርድ እንከሎ ኣብ ቈልዑ ድማ ነዊሕ 
ዝኸይድ ኣሉታዊ ሳዕቤን የኸትል። ኣብ 
ቀጻሊ ቆይቊ ዝርከቦ ገዛ ዝዓብዩ ቈልዑ፡ 
መብዛሕትኡ ግዜ ነብሰ ምትሓት ዘለዎም፡ 
ስምዒታውያን፡ ዘይንቡር ጠባይ ዘንጸባርቑን 
ኣካዳምያዊ ጸገማት ዘርእዩን ኮይኖም እዮም 
ዝዓብዩ።
ስለ’ዚ፡ ኩሉ ጊዜ ምስ መጻምድትና 

ትሑታት ክንከውን ኣለና። እዚ ንኽልተና 
መጻምድቲ እዩ ዝምልከት። ዓምድና ‘ዓምዲ 

ደቂ ኣንስትዮ’ ብዝያዳ ናብ ደቂ ኣንስትዮ 
ከተተኲር ስለዝግባእ ግን፡ ፈለማ እቲ 
ብኣውራኡ ንሕና ደቂ ኣንስትዮ ክንገብሮ 
ዝግባኣና ከተካፍል እያ እትመርጽ።
ካብ ንድኽመታቶም ንሓያል ጐድንታቶም 

ክንጥምት ይግብኣና። ነቲ ድኹም 
ጐድንታቶም ከኣ፡ ክንምዝምዞ ዘይኮነስ 
ብዛዕባኡ ነቒሕና ብትዕግስትን ትሕትናን ኣብ 
ምቕያሩ ክንጽዕር የድልየና።
ኣብ ዝኾነ ጕዳይ፡ ኣብ ዝዀነ ቦታን እዋንን 

ንዓኣቶም/ንመጻምድትና ዘትሕት ናይ 
ልዕልና ስምዒት ከነርኢ ከቶ ኣይግበኣናን 
እዩ። ኣብ ገዛእ ሓዳርና፡ ኣብ ክንዲ ጌጋታትና 
ኣሚንና ንሓድሕድና እንናዘዝ፡ ንሓድሕድና 
ኣብ ምውቕቓስ እንጎዪ ብዙሓት ኣሎና። 

እዚ እምበኣር፡ ሓላፍነትና ዘንጊዕና ጌጋታትና 
ንመጻምድትና ከም ምስካም እዩ ክትርጐም 
ዝከኣል። 
ሕድገት ኣብ እንገብረሉ ግዜ እውን 

ዳግማይ ጌጋታት መጻምድትና 
ክንጸባጸብን ክንምዝምዞን ኣይግበኣናን። 
ምስ መጻምድትና ጽቡቕ ናይ ምርድዳእ 
ክእለት ከነማዕብል ኣሎና። እዚ ድማ ኣብ 
ሓደ ስምዒትን ኣተሓሳስባን ምእንቲ ክንህሉ 
እዩ። በቲ ግቡእ፡ ኣብ ሓዳርና ብዛዕባ ጽቡቕ 
ስምዒታትና ጥራሕ ዘይኮነስ፡ ብዛዕባ ሕማቕ 
ስምዒታትና ክንዛተ ይግበኣና እዩ። እቲ 
ቀንዲ ክንሰርሓሉ ዝግበኣና ድማ፡ ሕማቕ 
ስምዒታትና ብሰላማዊ መገዲ ንመጻምድትና 

ክንነግሮም ምኽኣል እዩ።
ኣብ ሓዳር ዘይምርድዳእ እንተደኣ 

ተፈጢሩ፡ ፍቕሪ ይጠፍእ ከም ውጽኢቱ 
ብዙሕ ነገራት ናይ ህይወትና ናብ ሕማቕ 
የምርሕ። ስለ’ዚ ነዚ ንምእላይ፦
• ንነኣሽቱ ነገራት ከም ንኣሽቱ ምርኣይ፡ ካብ 

ንእሽተይ ነገር ኩርባ ወይ ጎቦ ዘይምፍጣር።
• ንሓድሕድካ ምርድዳእ - ነቲ እንገብሮ 

በበይኑ ዝርርብ ይኹን ርእይቶ ምሃብ፡ ናብ 
ክትዕ ከየምርሕ ምሕላው ወይ ምጥንቃቕ።
• ልሳንናን ስምዒታትናን ምግታእ - ነቲ 

እነፍቅሮ፡ ድኹምን ዕዉትን ጐድንታቱ 
ስለእንፈልጦ፡ ናብቲ ድኹም ወገን 
ብምቕናዕ ሕማቕ ቃላት ብምውርዋር 
ስምዒቱ ኣይንህሰዮ።
• ርትዓዊ ምዃን - ብቕንዕና ደኣ ስምዒትና 

ንግለጽ እምበር፡ ኣይንዘንጥል ኣይነባጭው።
• እትገብሮ ነገር ኣብ ውሽጢ ሓድሕድካ 

ምግባር - ልዕሊ ዓቕምና እንተዘይኮይኑ፡ 
ሳልሳይ ኣካል ኣብ መንጎና ዘይምእታው። 
ከም ጐረባብቲ፡ መሓዙትና፡ ደቅና ወይ’ውን 
ኣዝማድና ዝኣመሰሉ ሰባት ኣብ መንጎና 
ብምእታው ምስጢርና ንደገ ኣይነውጽኣዮ።
• ኣብ ህሉው ነገር ጥራይ ምዝርራብ 

- ብዛዕባ ዝሓለፈ ኣልዒልና ንሓድሕድና 
ዘይምውንጅጃል። ብመንጽር እቲ ሕጂ 
ዘለናሉ ደረጃ፡ እቲ ሕሉፍ ከም ሕሉፍ 
ገይርና ደኣ ንርኣዮ እምበር፡ ንድሕሪት 
ተመሊስና ዝተረስዐ ነገራት ዘይምዝካር።

ደቂ-ኣንስትዮ ንምሕያልን ተራአን ንምጒላሕን ካብ ዝእንገዱ ፈስቲቫላትዓለም ብዝኾነ ፖለቲካዊ ስርዓት 
ትመሓደር ብዘየገድስ፡ ኣብ ጕዳይ 
ምኽባር መሰል ደቂ-ኣንስትዮ ምሉእ 
ብምሉእ ክሳብ ሕጂ ዘይተቐየሩ ነገራት 
ኣለዉ። ደቂ-ኣንስትዮ፡ ካብ ኩሉ 
መዳያዊ ጭቆና ንምንጋፍ ክቃለሳ 
ይግደዳ ነይረንን ኣለዋን። ጌና እቲ ዝነበረ 
ጸቓጢ ኣባታዊ ባህሊ ምሉእ ብምሉእ 
ስለ ዘይተቐየረ ድማ፡ ንመሰለን ካብ 
ምቅላስ ኣየዕረፋን። ቃልሰንን ጻዕረንን 
ብዝተፈላለየ መልክዕ ይቕጽላኦ ኣለዋ። 
ንሎሚ፡ ኣብ ዝተፈላለየ ሕብረተሰባት 
ንኽብርን ኣበርክቶን ደቂ-ኣንስትዮ 
ንምጕላሕ ዝካየዱ ፈስቲቫላት ክንርኢ።
1. ፈስቲቫል ተክላ - ሽወደን፦ ኣብ 

ወርሒ ሚያዝያ ዝበዓል ኮይኑ ኣብ 

ክሊ ዕድመ 11-18 ንዝርከባ ደቂ-
ኣንስትዮ ኣብ ቴክኖሎጂ፡ ስነ-ፍልጠት፡ 
ምህንድስናን ቁጽሪን ሱታፌአንን 
ኣበርክቶአንን ከዕዝዛ ዝዓለመ እዩ። ኣብ 
መዳይ ቴክኖሎጂ፡ ቁጽሪ ደቂ-ኣንስትዮ 
ናይ ካብ ደቂ-ተባዕትዮ ውሑድ እዩ። 
ስለ’ዚ ነዚ ዘሎ ዓብላልነት ንምውጋድ፡ 
ሮቢን ካርልሶን ዝተባህለ ደራፋይ ኣብ 
18 ሚያዝያ 2015 ተክላ ዝብል ስም 
ብምውጻእ፡ ነቲ ፈስቲቫል ፈሊምዎ። 
ከም ካልኣይ ዕላማ እዚ ፈስቲቫል፡ ደቂ-
ኣንስትዮ ነቲ ከይገብራኦ ዝዕንቅጸን 
ማሕለኻታት ሕብረተሰበን በዲሀን ኣብ 
ዓወት ክበጽሓ ንምትብባዕ እዩ።

2. ፈስቲቫል ምዝንጋዕ - ቺካጎ፦ 
ኣብ ወርሒ ታሕሳስ ዝጽምበል ኮይኑ፡ 
ዕላማኡ ድማ ናብ ኮሜድያን ደቂ-

ኣንስትዮ ዝቐንዐ እዩ። ኣብዚ ፈስቲቫል፡ 
ደቂ-ኣንስትዮ በብጕጅለ ብምዃን 
ኮሜድያዊ ምርኢትን ኣዘናጋዕቲ 
መደባትን ብምቕራብ፡ ንተሳተፍቲ 
እቲ ፈስቲቫል የዘናግዓ። ከምኡ እውን 
ብዙሓት ስነ-ጥበበኛታት ደቂ-ኣንስትዮ 
ኣብቲ ጽምብል ስለ ዝሳተፋ ዓቢ ናይ 
ምልውዋጥ ተመኵሮ ይቐስማን ካብ 
ንሓድሕደን ብዙሕ ይመሃራን። ኣብዚ 

ንኣርባዕተ መዓልታት ዝቕጽል መደብ፡ 
ከባቢ 500 ተዋሳእቲ ይሳተፋ።
3. ፈስቲቫል ምኽሻን መግቢ - 

ፈረንሳ፦ ውድድር 
ደቂ-ኣንስትዮ ኣከሻሽና 
መግቢ እዩ። ፍሉይነት 
ናይዚ ጽምብል 
ብ ዝ ተ ፈ ላ ለ ዩ ን 
ምቁራትን መግቢ 
ዝካየድ ምዃኑ 
እዩ። ቀንዲ ዕላማ 
እዚ ፈስቲቫል፡ ደቂ-
ኣንስትዮ ኣብ ኣከሻሽና 
መግቢ ዘለወን ክእለት 
ንምንጽብራቕ እዩ።
4. ፈስቲቫል ብሉጻት 

ደቂ-ኣንስትዮ - 
ለንደን፥ ንኽብሪ እተን 
ብዙሕ መስገደላትን 

ሕልኽላኽ ህይወትን በዲሀን ኣብ ዓወት 
ዝበጽሓ ደቂ-ኣንስትዮ ዝጽምበል እዩ። 
መሃዝቲ፡ መራሕቲን ፖለቲካውያንን 
ደቂ-ኣንስትዮ ካብ ተሳተፍቲ ናይዚ 
ፈስቲቫል እየን። ኣብ ፍቕሪ፡ ፖለቲካ፡ 
መሰላተንን ዝብሉ ነጥብታት ኣልዒለን 
ድማ ይዘራረባ።
5. ፈስቲቫል ምስካም - ፊንላንድ፦ 

እዚ ሓደ ካብቶም ጥንታውያን 

ፈስቲቫላት ኮይኑ፡ ካብቶም ብኽብሪ 
ዝበዓሉ እዩ። ሎሚ ድማ ሓደ ካብቶም 
ኣዘናጋዕቲ ፈስቲቫል ኮይኑ ዘሎ እዩ። 
እዚ ፈስቲቫል፡ ብደቂ ተባዕትዮ ዝግበር 
ኮይኑ መግለጺ ሓቀኛ ፍቕሪ ንኣንስቶም 
እዩ። እዞም መጻምዲ ዕድሚኦም ልዕሊ 
17 ዓመት ክኸውን ኣለዎ። ኣብዚ 
ፈስቲቫል ንሰበይትኻ ተሰኪምካ ወይ 
ሓዚልካ ኢኻ ናብቲ ውድድር ትኣቱ 
- ቅድድም ጕያ እዩ። ኣብዚ ዝተዓወተ 
ሰብኣይ ፍሉይ ሽልማት እዩ ዝወሃቦ። 
ክንዲ ክብደት ሰበይቱ ዝኸውን ቢራ 
ይወሃብ።
6. ፈስቲቫል ሙዚቃ፦ እዚ ኣብ 

ዓውዲ ሙዚቃ ንዝነጥፋ ደቂ ኣንስትዮ 
ዘተባብዕ በዓል እዩ። ነቲ ጓል ኣንስተይቲ 
ኣብ መዓልታዊ ሂወታ እትሓልፎ 
ማሕበራዊ ህይወት ብደርፊን ግጥሚን 
ተሰንዩ ድማ ይቐርብ። ንኣርባዕተ 
መዓልቲ ዝቕጽል ፈስቲቫል ኮይኑ 
ንትብዓትን ሓይልን ደቂ ኣንስትዮ 
ብዝገልጹ ባህላዊ መደባት ወቂቡ 
ይጽምበል።
7. ፈስቲቫል ቀዳመ-ሰንበት - 

ኣየርላንድ፦ ኣብ 2004 ከም  ዝተጀመረ 
ዝፍለጥ ኮይኑ፡ ዓመታዊ ዝበዓል በዓል 
እዩ። ናብ ዝተፈላለዩ፡ ኣዝዮም ደስ 
ዘብሉን ሰሓብትን ቦታታት ኣየርላንድ 
እናተጐዓዝካ ዝግበር ፈስቲቫል እዩ።
8. ፈስቲቫል ራጃ፥ ኣብ ወርሒ ሰነ 

ዝካየድ እዩ። ንፍርያትን ጽግያትን 
ደቂ ኣንስትዮ ዝገልጽ እዩ። እተን 
ዘይተመርዓዋ ደቂ ኣንስትዮ፡ ነዊሕ 
ጽቡቕ ክዳን ይኽደና። ኣብ ጸጉረን 
ድማ ውቁባት ዕንባባታት ይገብራ። 
ኣብዚ ንሰለስተ መዓልቲ ዝቕጽል 
መደብ፡ ደቂ ኣንስትዮ ብጀካ 
ተኣኪበን ምዝንጋዕ ካልእ ዝኾነ ስራሕ 
ኣይምልከተንን እዩ። ኣብ ልሙዕ ቦታ 
ዝካየድ ብምዃኑ ነቲ ጽምብል ፍሉይ 
ውቃበ እዩ ዝፈጥረሉ።

ካብ ባህርያት ደቂ-ኣንስትዮ
• ደቂ-ኣንስትዮ፡ መፍትሒ ሽግር ኣብ ዘናድያሉ እዋን፡ ክልተ ክፋል ሓንጐለን 

(የማናይን ጸጋማይን) ይጥቀማሉ።
• ደቂ-ኣንስትዮ ልዕሊ ደቂ-ተባዕትዮ ፍርሕን ጸቕጥን የጥቅዐን።
• ደቂ-ኣንስትዮ ስምዒት ሰብ ኣብ ምንባብ ሓያላት እየን።
• ደቂ-ኣንስትዮ ቅድሚ ነዊሕ ዝረኣያኦ ገጽ ኣብ ምልላይ ንፉዓት እየን።
• መብዛሕትአን ደቂ-ኣንስትዮ፡ ናይ ሕልሚ ዓለም ኣለወን። ሓንቲ መዓልቲ፡ እታ 

ብናተን ሕልሚ ዝተፈጥረት ዓለም ጋህዲ ከም እትኸውን ይኣምና።
• ደቂ-ኣንስትዮ ልዕሊ ደቂ-ተባዕትዮ ፍሽኽ ይብላ።
• መብዛሕትአን ደቂ-ኣንስትዮ ብዘስሕቐን ወዲ-ተባዕታይ ዝያዳ ይሰሓባ።
• ሓንቲ ጓል-ኣንስተይቲ፡ ኣብ ዓመት ብገምጋም ካብ 30-60 ግዜ ትበኪ።

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ

ኣስፍሃ ተኽለማርያም

ምክትል ኣሰናዳኢ
  ብርሃነ ምሕረትኣብ

ትንሱእ ፍስሃየ

ታደሰ ተኽለታደሰ ተኽለ

‘ኲናት ጥቅምቲ 1973’ - ኣብ 50 ዓመቱ እንክዝከር!ቅድሚ 50 ዓመት ኣብ ወርሒ ጥቅምቲ፡ 
ፖለቲካዊ ቅርጺ ማእከላይ ምብራቕ 
ዝቐየረ - ሰራዊት ግብጺ ንእስራኤል 
ዘጥቅዓሉ ቅንያት ነይሩ። እቲ ቅንያት - 
ጾም ሮሞዳን ዝኣተወሉ ግዜ ብምንባሩ፡ 
ገለ ወገናት ‘ኲናት ሮሞዳን’ ክብልዎ 
እንከለዉ፡ ካልኦት ከኣ ‘ኣይሁዳውያን 
በዓላት ንስሓ ስርየት’ ዘካይዱሉ ቅንያት 
ብምንባሩ - ‘ዮም ኪፑር’ ይብልዎ። 
ኲናት ጥቅምቲ 1973 እናበሉ ዝጽውዕዎ 
ከኣ ኣለዉ።
ሰራዊት ግብጺ ብምዕራብ ሰራዊት ሶርያ 

ብሰሜን ዘካየድዎ ሃንደበታዊ መጥቃዕቲ፡ 
እስራኤል ዘይተጸበየቶ - ካብ ስለያ 
እስራኤል ዝተኸወለ በርቃዊ መጥቃዕቲ 
ምንባሩ ይግለጽ። እቲ ድሕሪ 19 መዓልቲ 
ብግልግል ዝዘሓለን ንማእከላይ ምብራቕ 
ናብ ካልእ መድረኽ ዘሰጋገረን፡ ካብ 
ክልቲኡ ወገን ብዙሕ ሰራዊት ዝወደአ 
ኲናት ግብጽን እስራኤልን - ክልቲኦም 
እዮም ‘ተዓዊትና’ እናበሉ ጨዲሮምሉ።
ቅድሚኡ ዝነበረ ኣብ ሽዱሽተ መዓልቲ 

ዝተወድአ ናይ 1967 ውግእ ካብ ዝዓርፍ 
- ሽዱሽተ ዓመታት ጥራይ እዩ ኣቚጺሩ 
ዝነበረ። ብወገን እስራኤል ይኹን ካልእ 
ተዓዛባይ፡ ኣዕራብ ብዝሓለፈ ውግእ ስለ 
ዝሰክሑ ኣብ ቀረባ ዓመታት ውግእ 
ክጽሕትሩ ይኽእሉ እዮም ኢሉ ዝገመተ 
ኣይነበረን። ግብጻውያን ግና ኣይደቀሱን 
ዝነበሩ። ኣብ ምዕራባዊ ገማግም ቀይሕ 
ባሕሪ፡ ኣብ ውሽጢ ግብጺ ጽኑዕ መከላኸሊ 
ድፋዓት/ዕርዲታት ይነድቁ ብምንባሮም፡ 
ነቲ መትረብ ሰጊሮም ኣብ ሲናይ ውግእ 
ክኸፍቱ እዮም ኢልካ ምጥርጣር የጸግም 
ነይሩ። ተንተንቲ ዳሕራይ ከም ዝገለጽዎ 

ግና፡ እቲ ዘቤታዊ ንጥፈታት መዳህለሊ 
እዩ ነይሩ።
እስራኤል ኣብ 1967 ንዝተቘጻጸረቶ 

በረኻ ሲናይ ንምክልኻል፡ ካብ ወሽመጥ 
ስዊጽ ክሳብ ማእከላይ ባሕሪ ዝተዘርግሐ 
ደጐል ሃኒጻ ነይራ እያ። ነቲ 150 ኪሎ-
ሜተር ንውሓትን 21 ሜተር ብራኸን 
ዝነበሮ ድፋዕ ንምፍራስ፡ ብዙሕ ነታጒ 
ከም ዘድሊ እዩ ግምት ዝነበረ። ግብጺ 
ንዓኡ ብነታጒ ከተፍርሶ ሓያሎ ሰዓታት 
ክወስደላ ስለዝኽእል፡ እስራኤል ንዝኽፈት 
ውግእ መድሎ ከም እትረክብ ኣተኣማማኒ 
ግምት ነበራ። ውግእ ኣብ ዝተኸፍተሉ 
ለይቲ ግና፡ ሰራዊት ግብጺ - ነቲ ብሑጻ 
ዝተሰርሐ ድፋዕ ብርቱዕ ድፍኢት 
ብዝጭንጓዕ ማይ ገይሩ - ብትሑት 
ድምጺን ኣብ ሓጺር ግዜን ከም ዘፈራረሶ 
ጸብጻባት ይሕብሩ።
ጸብጻባት ከም ዝዝክርዎ ፕረዚደንት 

ሳዳት እውን እንተዀነ፡ ናብ’ቲ ካብ ሃገሩ 

ዝተመንጠለ ክንየው ምብራቓዊ ቀይሕ 
ባሕሪ ዝርከብ በረኻ ሲናይ፡ ኣስታት 15 
ኪሎ-ሜተር ደፊኡ ብምዕራድ፡ ንእስራኤል 
ናብ ልዝብ ንምድራኽ ዕላማ ከም ዝነበሮ 
የረድኡ። ኣብተን ሽዱሽተ ዓመታት፡ ካብ 
ሕብረት ሶቭየት ብዝተቐበሎ ዘመናዊ 
ኣጽዋር ተዓጢቑ ዝነበረ ሰራዊት ግብጺ፡ 
መትረብ ስዊጽ ሰጊሩ ናብ ምድረበዳ 
ሲናይ ክሰግር ክኢሉ። ድሕሪ ካልኣይ 
ውግእ ዓለም ዝሓየለ ናይ ታንኪ ብታንኪ 
ኲናት ዝተራእየሉ ምንባሩ ጸብጻባት 
የረድኡ። 
ብሰሜን ናብ ከበሳ ጎላን ዘቕነዐ ሰራዊት 

ሶርያ እውን፡ ኣብ’ቲ ናይ መጀመርታ 
ዕለታት ዝተዓወተ ይመስል ነበረ። ሰራዊት 
ሶርያ ንኸረን ሄርሞን እውን ክቈጻጸር 
ክኢሉ ነይሩ እዩ።
ከቢድ ዕንወት ዝወረዶ ሰራዊት 

እስራኤል፡ ካብቲ ሃንደበታዊ መጥቃዕቲ 

ደልዲሉ ክትንስእ ኣስታት ክልተ ቕነ እዩ 
ወሲዱሉ። ብሰሜን ናብ ከበሳ ጎላን ኣትዩ 
ንዝነበረ ሰራዊት ሶርያ እናደፍአ፡ ኣብ 
ጎደቦታት ከተማ ደማስቆ በጽሐ። ብደቡብ 
ድማ፡ ኣብ ሲናይ ንዝዓረደ ሰራዊት 
ግብጺ ንጐድኒ ገዲፉ፡ ማያት መትረብ 
ስዊጽ ሰጊሩ ናብ ግብጺ ኣትዩ። ሳልሳይ 
ሰራዊት ግብጺ፡ ኣብ ዓዱ ምስ ሰራዊት 
እስራኤል ተፋጠጠ። እዚ ሓድሽ ኩነታት 
እምበኣር፡ ኣድላይነት ዝርርብን ናይ ዕርቂ 
ልዝብን ፈጢሩ። 
ኣመሪካ፡ ኣብተን ውሑዳት መዓልታት 

ውግእ፡ ኣብ ጐድኒ እስራኤል ብምቛም 
ሞራላውን ንዋታውን ደገፋት ተቕርብ 
ብምንባራ፡ ነዳዲ ዘፍርያ ሃገራት ማእከላይ 
ምብራቕ - ንነዳዲ ከም ኣጽዋር ክጥቀማሉ 
ጀመራ። ናብ ኣመሪካ ዝኣቱ ዝነበረ ሰደድ 
ነዳዲ ስለዝጐደለ፡ ኣብ ኣመሪካ ከቢድ 
ዋሕዲ ተፈጥረ።
ሰራዊት እስራኤል ቀይሕ ባሕሪ ሰጊሩ 

ናብ ግብጺ ብምእታዉ፡ ነቲ ውግእ 

ናብ ኣፍሪቃ ከእትዎ ስለዝኸኣለ፡ ግብጺ 
ዝቐደመ ዓወት ከይተዘርገ እንከሎ ናብ 
ግልግል ክትኣቱ ኣብ ጥጡሕ ስነ-ኣእምሮ 
ነበረት። ኣመሪካን ሕብረት ሶቭየትን 
ብዘካየዳኦ ዲፕሎማስያዊ ሽምግልና ድማ፡ 
ሰለስቲኡ ሰራዊት ናብ’ቲ ቅድሚ ውግእ 
ዝነበሮ ዕርድታት ክምለስ ዘኽእል ስምምዕ 
ተበጽሐ። 
ግብጽን ሶርያን ንሽዱሽተ ዓመታት 

ዝተዳለዋሉ ውግእ፡ ሃገራዊ ትካል ጸጥታ 
እስራኤል ዝዀነ ጽንጽንታ ከይረኸበ 
ብዘይኣምር ከመይ ክጸንሕ ክኢሉ? ዝብል 
እምበኣር - እቲ ውግእ ኣብ ዝዝከረሉ 
ኣጋጣሚታት ዝለዓል ሕቶ እዩ። 
ኣብ ቀዳሞት መዓልታት ውግእ - 

እስራኤል ዘጋጠማ ወተሃደራዊ ክሳራ 
ቀሊል ኣይነበረን። ክንዮ እቲ ኣብ 
እስራኤል ዘበጋገሰ ፖለቲካዊ ቅልውላው፡ 
ኣብ መንጎ ኣዕራብን እስራኤልን ክሳዕ 
ሕጂ ንዝቕጽል ዘሎ ናይ ሰላም ምጒታት 
እውን ጠንቁ ንሱ እዩ።

ጥሙር መኸተ ኣዕራብ ብ’ኲናት ጥቅምቲ’. . .?እቲ ናይ ሽዑ ኣብ ግብጻውያን ዝተራእየ 
ናይ ዓወት ስምዒት ዝፈጠሮ ርእሰ-ተኣማንነት፡ 
ነቲ ብኣመሪካዊ ዲፕሎማት ሄንሪ ኪሲንጀር 
ዝካየድ ዝነበረ ናይ ዕርቂ ስምምዓት እወታዊ 
ምትብባዕ ይህብ ነበረ። እስራኤል ኣብ 1948 
ናጽነት ካብ እትእውጅ ጀሚሩ ክሳዕ 70ታት 
ዘይሕሰብ ዝነበረ ናይ ዕርቂ ወይ ናይ ሰላም 
ዝርርባት፡ ሓይሊ እናረኸበ ኣብ 1979 ውዕል 
ካምፕ ዴቪድ ተፈጸመ። 
ግብጺ ንእስራኤል ኣፍልጦ ክትህባ፡ ኣብ 

ርእሰ-ከተማታት ክልቲአን ሃገራት ከኣ 
ኤምባሲ ክኽፈት፡ ኣብ ስምምዕ ተበጽሐ። 
ከቢድ ጥልመት ከም እተፈጸመ ዝተሰመዖም 
ኣዕራብ፡ ንግብጺ ኣግለልዋ። ፕረዚደንት 
ኣንዋር ኣ’ሳዳት እውን - ህይወቱ ዋጋ 
ከፊሉ። ብጋህዲ ደኣ ኣይኹን እምበር፡ ሓያሎ 
ሃገራት ዓረብ እውን - ናብ እስራኤል ዝቐንዐ 
ዝተለሳለሰ ኣጠማምታ ነበረን። ዘይቀጥታዊ 
ዝዀነ ናይ ረብሓ ምትእስሳር ዝገብራ ሃገራት 
እውን ነይረን እየን።
ግብጺ ንእስራኤል ከም ሃገር ኣፍልጦ 

ብምሃባ፡ እቲ ስሙር ኰይኑ ኣንጻር እስራኤል 
ደው ኢሉ ዝነበረ ዓረባውን ሃይማኖታውን 
ሓይሊ ክገማማዕ ጀሚሩ። ኣብ ሓያሎ ሃገራት 

ኣብ ስደት ዝነበሩ ዜጋታት ፍልስጤም፡ 
ብጉጅለታትን ብፈዳይንን ዘካይድዎ ዝነበሩ 
ዕጥቃዊ ግጭት፡ ስርሒት ፈዳይንን ጭውያ 
ነፈርትን - ዘተባብዖ ሰኣነ። ኣብ 1994 እውን 
ዮርዳኖስ ንግብጺ ስዒባ፡ ምስ እስራኤል 
ዲፕሎማስያዊ ርክባት ጀመረት። ክልቲአን 
ሃገራት ከኣ፡ ኣብያተ-ጽሕፈት ኤምባሲ ከፈታ።
ኲናት ጥቅምቲ 1973፡ ፍልስጤማውያን 

ንዲፕሎማሲ ከም ናይ ቃልሲ ስልቲ 
ክለማምድዎ እውን ኣፍ-ደገ ከፊቱ እዩ። 
ውድብ ሓርነት ፍልስጤም (PLO)፡ ኣብ 
ጉባኤ ውድብ ሕቡራት ሃገራት ናይ ተሳትፎ 
ዕድመ ክሳብ ዝረክብ ከም ቀንዲ ወኪል 
ተጋድሎ ህዝቢ ፍልስጤም ኰይኑ እናሓየለ 
ከደ። ፍታሕ ክልተ ናጻ ሃገራት እስራኤልን 
ፍልስጤምን ክሳብ ዝረጋገጽ፡ ከም መበገሲ 
ዝኸውን ኣብ ‘ውዕል ኦስሎ’ ኸኣ ስምምዕ 
ፈጸመ።
ሶርያ ብወገና፡ ኣብ ትሕቲ ፕረዚደንት ኣሳድ 

ከም ሓንቲ ድልድልቲ ከባብያዊ ጐብለል 
ብምዃን፡ ጽልዋኣ ክሳብ ሊባኖስ ክዝርጋሕ 
ክኢሉ ነይሩ። ጥርናፈ ኣዕራብ ብደረጃ 

ሃገራት ጥራይ ዘይኰነስ፡ ኣብ ውሽጣዊ 
ሓድነት እውን ምግምማዕ ይፍጠር ስለዝነበረ፡ 
ድሕሪ ‘ውግእ ጥቅምቲ’ ብዙሕ ከይደንጐየ 
ኣብ ሊባኖስ ዘይሓዊ በሰላ ዝገደፈ 15 ዓመት 
ዝወሰደ፡ ውግእ ሓድሕድ ተወልዐ። እቲ ኣብ 
ሊባኖስ ዝተፈጥረ ባርዕ ጽልኢ፡ ናብ ካልኦት 
ሃገራት ማእከላይ ምብራቕ ዝተዘርግሐ 
ሰራውር ነበሮ።
ግብጽን ሶርያን፡ ዝተወስደን መሬት ብሓይሊ 

ናይ ምውሳድ ፈተነ ኣካይደን ምስ ፈሸለን፡ 
ኣመሪካ ምስ እስራኤል ዝነበራ ጥቡቕ 
ምሕዝነት ተጠቒማ፡ ኣብቲ ዞባ - “መሬት 
ምእንቲ ሰላም” ዝብል ሓድሽ መርገጺ ከተስርጽ 
ጀሚራ። ጸሓፊ ጉዳያት ወጻኢ ኣመሪካ ሄንሪ 
ኪሲንጀር፡ ሶርያን ግብጽን ንእስራኤል ኣፍልጦ 
ሂበን ብእስራኤል ዝተጐብጠ መሬት ክቕበላ 
ዝጸቅጥ ዲፕሎማስያዊ ጻዕርታት ኣካየደ። እዚ 
ግና፡ ሓደ ገጽ ናይ’ቲ ዲፕሎማስያዊ መስርሕ 
ክኸውን እንከሎ፡ እቲ ካልኣይ ገጹ ኸኣ - 
ንሶርያን ግብጽን ካብ ጽላል ሶቭየት ኣውጺኡ 
ናብ ኣመሪካ ናይ ምእታው ዕላማ ነበሮ። ሶርያ፡ 
ከበሳታት ጎላን ከሲራ ምስ ሶቭየት (ሩስያ) 
ቀጺላ፣ ግብጺ ግና በረኻ ሲናይ ኣምሊሳ - ናብ 
ትሕቲ ጽላል ኣመሪካ ድማ ኣትያ።
ብቐንዱ ግብጽን ሶርያን ነቲ ውግእ 

ዝወልዓሉ ምኽንያት፡ ግዝኣታዊ ምድሪ 
ከምልሳ ደኣ እምበር፡ ምእንቲ መሰል 
ፍልስጤማውያን እውን ኣይነበረን። ካብ 
1947 ኣትሒዙ፡ ምእንቲ ፍልስጤማውያን 
ሓያሎ ውግእ ተኻይዱ እዩ። ድሕሪ ብዙሕ 
መስዋእትነት ዝተረኽበ ድምር ግን፡ ክሳራ 
ግዝኣታዊ ምድሪን ፍልስጤማውያን ካብ 
መበቈላዊ ዓዶም ተማሕዮም ክዝረዉ ዝገበረ 

ስደትን እዩ ነይሩ። 
ገለ ወገናት - ኲናት ጥቅምቲ 1973 ኣብ 

50 ዓመቱ ክግምግምዎ እንከለዉ እምበኣር፡ 
ሓድነት ሃገራት ዓረብ ከመይ ከም ዘዳኸመ፡ 
ካብኡ ንደሓር ከኣ - ኣንጻር እስራኤል ናይ 
ሓባር መኸተ ከምዘይተኻእለ ክረአ ከምዝከኣል 
እዮም ዝገልጹዎ። ኣብ ቀረባ ዓመታት 
ብኣመሪካ ዝተበጋገሰ - ‘ስኒት ደቂ-ኣብራሃም’ 
ኢልካ ክትርጐም ዝከኣል (ኣብራሃም ኣኮርድ) 
ናይ ዕርቂ ዲፕሎማስያዊ ተበግሶታት - ቀሊል 
ዘይበሃል ውጽኢት ሂቡ እዩ። ሓያሎ ሃገራት 
ዓረብ ንእስራኤል ዲፕሎማስያዊ ኣፍልጦ 
ሂበን ኣለዋ። ንፍልስጤማውያን ብዘየግድዕን 
ናጻነት ሃገረ ፍልስጤም ብዘውሕስን መንገዲ 
ምስ እስራኤል ርክብ እንተገበራ ከምዘይጐድእ 
ዝኣምና ሃገራት ዓረብ ኣለዋ።
ስለዝዀነ፡ ፍልስጤማውያን ንጉዳዮም 

ባዕላቶም ኣብ ዝገጥምሉ መድረኽ በጺሖም 
ኣለዉ። ሎም-ቅነ መበል 50 ዓመት ኲናት 
ጥቅምቲ፡ ብማዕከናት ዜናን እቲ ኣርእስቲ 
ብዘገድሶም ወገናትን ክዝከር ቀንዩ ኣሎ። 
ብዝያዳ ግና፡ ፍልስጤማውያን ዝዘከርዎ 

ይመስሉ። ዳርጋ ኣብ መበል ሓምሳ ዓመቱ 
ኣብ ዕለት 7 ጥቅምቲ ወጋሕታ - ካብ’ታ 
ጸባብ ጋዛ (ቓዛ) ዝተበገሱ ብኣማኢት ዝቝጸሩ 
ኣባላት ሰራዊት ሓማስ፡ ሓጹር ጥሒሶም ኣብ 
ውሽጢ እስራኤል ውግእ ከምዝኸፈቱ ዓለም 
ተዓዚባ።
እዚ ምስ’ቲ ናይ ቅድሚ ሓምሳ ዓመት 

ዝነበረ ውግእ ዘመሳስሎ እንተሎ፡ እስራኤል 
ከመይ ሓበሬታ ወይ ጽንጽንታ ከይረኸበት 
ክትውረር ክኢላ? ዝብል ሕቶ እዩ። ውጽኢት 
ናይ’ዚ ውግእ ናበይ ከምዘምርሕ ካብ ሕጂ 
ክትንባህ እኳ እንተዘይተኻእለ፡ ንሃገራት ዓለም 
ኣብ ሰለስተ ከፊሉ ከምዘሎ ክፍለጥ ይከኣል። 
እቲ መጥቃዕቲ ሽበራዊ ከም ዝዀነ ዝገልጹ 

- ምስ ገለ ሃገራት ምዕራብ ዝወገኑ - ንሓማስ 
ይዅንኑ። ንእስራኤልን ንሓማስን ማዕረ 
ኣደላዲሎም “ክልቲኦም ወገናት ካብ ዝያዳ 
ምርስሳን ክቝጠቡ” ዝጠልቡ - ከም ቻይናን 
ካልኦትን ድማ ኣለዉ። እቶም ሳልሳይ ወገን 
ድማ፡ ክልተ ማዕረ ሃገራት ፍልስጤምን 
እስራኤልን ክፍጠራ ዘኽእል ዘተ ክጅምር 
ዝጽውዑ እዮም - ከም ሩስያን ሓያሎ 
ካልኦትን።

ጋስትሮፖዳዘወልዲ ሃይለ

ካብ ዓሌታት ጋስትሮፖዳ ዝኾነ ኣረነ

ሕርካ ወይ ጽፍሪ ጋስትሮፖዳ

ንመስርሒ መልጎም ዝጠቅም ጋስትሮፖዳ

ጸጋታት ባሕሪጸጋታት ባሕሪ

ብደረጃ ዓለም፡ ልዕሊ1,500,000 ዓሌታት 
እንስሳታት ብተመራመርቲ ተመዝጊቦም 
ኣለዉ። ካብዚኣቶም እቶም 3% ዓንዲ 
ሕቖ ዘለዎም ወይ ዓጻማት ክኾኑ ከለዉ፡ 
እቶም 97% ግን ዓንዲ ሕቖ ዘይብሎም 
ወይ ዘይዓጻማት እዮም። ከምቲ ሳዕሪ 
ካብ ኣታኽልቲ፣ ዘይዓጻማት እንስሳታት 
ድማ ካብ እንስሳታት ብብዝሕን ዓይነትን 
መወዳድርቲ የብሎምን። ዘይዓጻማት 
እንስሳታት ኣብ ልዕሊ መሬት፡ ትሕቲ 
መሬት፡ ኣብ ባሕሪ፡ ኣብ እሳተ-ጎመራዊ 
መዓሙቕ ባሕሪ እውን ከይተረፈ 
ብብዝሒ ተዘርጊሖም ይርከቡ። 
ካብቶም ዘይዓጻማት እንስሳታት ገለ 

ዓሌታት ካብ ጸላእቶም ንምክልኻል 
ኣካላቶም ካልስዩም ካርቦኔት ዝተባህለ 
ተሪር ድርዒ ዝተሸፈኑ እዮም። ስለዚ 
ኣብ’ዚ ጽሑፍና ንገለ ካብዞም ብተሪር 
ድርዒ ኣካላቶም ዝተሸፈኑ ክፍሊ 
እንስሳታት ማለት “ጋስትሮፖዳ” ክኸውን 
እዩ።  
ክፍሊ ጋስትሮፖዳ ሓደ ካብቶም 

ብብዝሒን ዓይነትን ዝለዓለ ቁጽሪ 
ዝሕዙ ድርዓውያን እንስሳታት እዩ። 
እዚ ክፍሊ’ዚ ንከም “ኣረነ”ን “ስላግ”ን 
ዝተባህሉ ብብዝሕን ዓቐንን ዝተፈላለዩ 
ዓሌታት ዝያዳ ይውክል። እዞም 
ዓሌታት ኣብ ዝተፈላለዩ ቦታታት ከም 
ንቑጽ መሬት፡ ጥዑም ማይ፡ ጀቕጀቕ 
ሩባታት፡ ምድረበዳ፡ ኣኽራናት፡ ጫካታት፡ 
ኣኻውሕ ባሕሪ፡ ሑጻዊ ምድሪቤት ባሕሪ፡ 
ከምኡ’ውን ኣብ መዓሙቕ ባሕሪታትን 
ውቅያኖሳትን ኣብ እሳተጎመራዊ ውዑይ 
ማይ መዓሙቕ ባሕሪን ተዘርጊሖም 
ይነብሩ። ገለ ዓሌታት ምስ ዓበይቲ 
ዓሳታትን መጥበውቲን ተጸጊዖም ካብ 
ኣካላቶም እናተመገቡ ይነብሩ። ክፍሊ 
ጋስትሮፖዳ ብብዝሒ ዓሌታት ድሕሪ 
ሓሸራታት ኣብ ካልኣይ ደረጃ ይስራዕ። 
ኣብ ባሕሪ ካብ ዝነብሩ ዓጻማት ይኹኑ 
ዘይዓጻማት እንስሳታት ድማ ኣብ ቀዳማይ 
ደረጃ ይስርዑ።
መበቆል ስያመ ክፍሊ ጋስትሮፖዳ ካብ 

ቋንቋ ግሪኽ ዝተራዕመ ኮይኑ፣ “ጋስትሮ” 
ማለት “ከብዲ” ክኸውን ከሎ፣ “ፖዳ” 
ድማ “መሓውር” ማለት እዩ። ካብ’ዚ 
ብምብጋስ መሓውሮም ኣብ ከብዶም 
ተባሂሎም እውን ይጽውዑ እዮም። 
ጋስትሮፖዳ ካብ ዘመነ ካምበርያን 

ቅድሚ ከባቢ 500 ሚልዮን ዓመታት 
ከምዝፈለቑ ኣብ ቅሪት ብዝተገብረ 
መጽናዕቲ ይሕብር። ኣብ’ዚ ሕጂ እዋን 
611 ስድራቤታት ክፍሊ ጋስትሮፖዳ 
ክልለዩ ከለዉ እቶም 202 ስድራቤታት 
ግን ምሉእ ብምሉእ ካብ ገጽ 
መሬት ጸኒቶም እዮም። ዛጊት ኣብዞም 
ስድራቤታት ዝጥርነፉ ካብ 60,000 
ክሳዕ 80,000 ዓሌታት ኣረነን ስላግን 
ተመዝጊቦም ኣለዉ። ውሽጣዊ ኣካላቶምን 
ስርዓተ ኣመጋግባኦምን ኣዝዩ ዝተፈላለየን 
ዝተሓላለኸን ስለዝኾነ ንኹሎም 
ዝውክል መረዳእታ ንምውሳድ ኣዝዩ 
ኣጸጋሚ እዩ። ዋላ’ካ ዝበዝሕ እዋን እዞም 
ዓሌታት ብኣረነ ዝውከሉ እንተኾኑ፣ 
ብሓፈሽኡ ኩሎም ኣብ ግዜ ሓደጋ ነቲ 
ልስሉስ ኣካላቶም ብምሉኡ ብምሽፋን ካብ 
ተጻባእቲ ከድሕኖም ዝኽእል “ካልስዮም 
ካርቦኔት” ዝተባህለ ውህደት ዝተሰርሐ 
ግዳማዊ ድርዒ ዘለዎም እንስሳታት ኣብ’ዚ 
ክፍሊ ይምደቡ። ብተወሳኺ ካልኦት 

ድርዒ ዘይብሎም ወይ ድማ ኣዝዩ 
ዝወሓደ ውሽጣዊ ድርዒ ዘለዎም ከም 
“ስላግ” ድማ ኣብ’ዚ ክፍሊ ይጥርነፉ። 
ኣብ ባሕሪ ዝነብሩ ዓሌታት ጋስትሮፖድ 

ከም ኣባሎነ፡ ኮንች፡ ፐሪዊንክል፡ ወልክስን 
ኣረነታትን ካብቶም ተፈተውቲ መግቢ 
ዝተፈላለዩ ሕብረተሰባት እዮም።
ምስ ኩሎም ዓሌታት እንስሳታት 

ክወዳደሩ ከለዉ ብዘይካ ክፍሊ ሓሸራታት 
ብብዝሒ ኣብ መሬት ይኹን ኣብ ባሕሪ 
ዝወዳደሮም የለን። ዝርግሐ ጋስትሮፖዳ 
ብዝነብሩሉ ኣከባቢ ክርአ ከሎ፣ 24,000 
ኣብ ንቑጽ መሬት፡ ልዕሊ 30,000 ኣብ 
ባሕሪ፡ እቶም 5,000 ዓሌታት ድማ ኣብ 
ጥዑም ማይ ወይ ሓውሲ ጨዋም ማይ 
ይነብሩ። 
ጋስትሮፖዳ ኣብ ኩሉ ከባቢታት ዓለም 

ካብቲ ዝበረደ ዋልታት፣ ኣንታርክቲካውን 
ኣርክቲካውን ክሳብ ቅናት ምድሪ 
በብዓሌቶም ተዘርጊሖም ይነብሩ። እዚ 
ዝኾነሉ ምኽንያት ድማ ብዘገምታ 
ኣብ ነዊሕ እዋን ንዝተፈላለየ ቦታታት 
ንምልማድ ዘጥረይዎ ባህሪ እዩ። ስለዚ፡ 
ብዘይካ ኣብ ኣየር ኣብ ኩሉ ከባቢታት 
ብዘይ ጸገም ክነብሩ ይኽእሉ። ኣብ እኹል 
ንመስርሒ ድርዒ ዘገልግል ማዕድን 
ካልስዮም ካርቦኔት ዘይብሉ ኣቺዶኣዊ 
ባህሪ ዘለዎ ሓመድ’ውን ከይተረፈ ገለ 
ዓሌታት ስላግን ፕላስቲክ ዝመስል ድርዒ 
ዘለዎም ኣረነን ይርከቡ። እዞም ኣረነታት 
ኣብ ክንዲ ካልስዮም ካርቦኔት፣ ኮንቺዮሊን 
ዝተባህለ ፕሮቲን ተጠቒሞም ነቲ ፕላስቲክ 
ዝመስል ድርዒ ይሰርሕዎ።
ገለ ውሑዳት ዓሌታት ኣረነ ኣብ ንቑጽ 

መሬት ክነብሩ ከለዉ፡ እቶም ክልተ 
ሲሶ ዓሌታት ግን ኣብ ባሕሪ ይነብሩ። 
ከም ስፎንክተርቺላ ቦይሰይሪን ዘሮችራስ 
ስትዘኒን ዝተባህሉ ክልተ ዓሌታት ድማ 
ኣብ ምድረበዳ ይርከቡ። ካልኦት ዓሌታት 
ኣረነ ድማ ኣብ ከባቢ ኣዝዩ ዓሚቝ 
እሳተጎመራ ዝርከቦ ፍሉሕ ማይ፡ ኣብ 
ኣኻውሕ፡ ኣብ ብርቱዑ ማዕበል ዝርከቦ 
ገማግምን በዓትታት ባሕርን ይነብሩ።
ከምቲ ብዝሖም፡ ኣቃውማ ኣካላት 

ጋስትሮፖዳ ኣዝዩ ዝተፈላለየ ስለዝኾነ፡ 
ሓደ ውዱእ ዝኾነ ንኹሎም ዝውክል 
ጠባይ ንምግላጽ ኣጸጋሚ’ኳ እንተኾነ፡ 
ብሓፈሽኡ ክርአ ከሎ ኣረነታት ዝልለይሉ 
ኣብ ግዜ ዕብየት ኣካላቶም ዘርእይዎ 
መስርሕ ኣመዓባብላ ድርዖም እዩ። እዚ 
ማለት ኣብ ግዜ ዕብየት ድርዖም 180 
ናብ ሓደ ጎኒ ይዘውርሞ መሃንቱሶም ኣብ 
ልዕሊ ወይ ትሕቲ ርእሶም ይመጽእ። በዚ 
ምጉዕጻጽ ናይ ድርዒ፡ እቲ እንስሳ ዝያዳ 
ናብ ጸጋማይ ጎድኒ ከምዝዓቢ ይኸውን። 
በዚ ምኽንያት ኣብ የማናይ ጎድኑ 
ዝኾነ ከፋታት ኣይምዕብሉን። ርእሱን 
መሃንቱሱን ሓደ መስመር ይሕዙ። 
እዚ መስርሕ ቀዳማይን ዳሕረዋይን 
ኣካላቱ ብቐሊሉ ኣብቲ ድርዒ ከምዝኣቱ 
ይኸውን’ሞ ክንቀሳቐስ ኣብ ዝዳለወሉ 
ግዜ ብመጀመርያ ርእሱ ብምቕልቃል 
ቀጺሉ እቲ ዝተረፈ ክፍሊ ኣካላቱ 
ከምዝወጽእ ይኸውን። እዚ መስርሕ 
ምውጻእን ምእታውን ካብቲ ንምክልኻል 
ዝጥቀመሉ ሜላታት እዩ።
ዝበዝሑ ጋስትሮፖዳ፡ ሞላ ብዝመስል 

ወይ ድማ ጥውይዋይ ቅርጺ ብዘለዎ 
ድርዒ ዝቖሙ እዮም። እዚ ድርዒ’ዚ 
ዝበዝሕ ግዜ ብየማናይ ወገኑ ከፋት 

ኣለዎ። ዝበዝሑ ዓሌታት ብዓቐን ናይቲ 
ከፋት  ብካልስዮም ዝተሰርሐ ጽፍሪ 
መሰል ሽፋን ኣለዎም። መናድቕ ኣካላት 
ናይ ዝበዝሑ ስላግ ብኣዝዩ ድሙቕ 
ሕብሪ ዝቖመ እዩ። እዚ ድሙቕ ሕብሪ 
ካብ ተጻባእቲ ክመጽኦም ንዝኽእል 
መጥቃዕቲ፣ ንመርዚ ወይ ሕንዚ ዘለዎም 
ዋህዮታት ዕንባባታት ባሕሪ፡ ሳዕሪ ባሕሪ፡ 
ስፖንጅ ብምምስሳል ይከላኸል።
“ረዱላ” ዝተባህለ ፍሉይ ህዋስ 

ጋስትሮፖዳ ንምሕቃቕ መግቢ የገልግል። 
እቶም ዝነኣሱ “ሊምፐትን” “ኣባሎነን” 
ዝበሃሉ ጋስትሮፖዳ በላዕቲ ሳዕሪ ኮይኖም፡ 
እቲ ራዱላኦም ንሳዕሪ ባሕሪ ኣብ ከውሒ 
ብምፍሕፋሕ ኣዳቒቖም ንኽምገብዎ 
ይሕግዞም። ብዙሓት ዓሌታት ጋስትሮፖዳ 
ኣብ ጭቃ ወይ ሑጻ ብምቕባር ኣብ 
ኣካላቶም ዝርከብ መዅባዕቲ ተጠቒሞም 
ማይ ብነፋዮም ኣቢሉ ናብ ውሽጢ 
ኣካላቶም ከምዝሓልፍ ይገብሩ። ማይ 
በቲ መዅባዕቲ ኣብ ዝሓልፈሉ ግዜ 
ጣዕሚ ናይቲ ማይ ብምልላይ እቲ 
ክበልዕዎ ዝደለዩ ግዳይ ኣበየናይ ርሕቀት 
ከምዘሎ ብምግማት ብቐሊሉ ንኸጥቅዕዎ 
ይሕግዞም።
ዳርጋ ኩሎም ኣብ ባሕሪ ዝነብሩ 

ዓሌታት ጋስትሮፖዳ “ነፋይ” ብዝተባህለ 
ህዋስ ከስተንፍሱ ከለዉ፡ እቶም ኣብ 
ጥዑም ማይን ንቑጽ መሬትን ዝነብሩ ግን 
ብሳንቡኦም የስተንፍሱ። መብዛሕትኦም 
ጋስትሮፖዳ ኣብ ክንዲ ሄሞግሎቢን፡ 
ሆሞስያኒን ዝበሃል ፕሮቲናዊ ባእታ ኣብ 
ደሞም ብምውህሃድ የስተንፍሱ።
 ስርዓተ ምስዳድ ቀልቀል ጋስትሮፖዳ 

ብ”ነፍሪድያ” ዝበሃል ህዋስ ይፍጸም። 
እዚ ህዋስ ካብ ኣካላት እቲ እንስሳ 
ርስሓት ብመልክዕ ኣሞንያ ወይ ሽንቲ 
ኮይኑ ከምዝወጽእ ይገብር። ብተወሳኺ 
ነፊረድያ ሚዛን ማይ ኣካላት ኣብ ጥዑም 
ማይን መሬትን ንዝነብሩ ጋስትሮፖዳ 
ንምሕላው ይሕግዝ።
ጋስትሮፖዳ ናይ ምሽታት ህዋሳት፡ 

ኣዒንቲ፡ ስታቶስይትስ ከምኡ’ውን 
ቀመማዊ ውህደት ዘለልዩ ናይ ስምዒት 
ህዋሳት ይውንኑ። ናይ ምሽታት ህዋሳት 
ኣብ ጫፍ’ቶም ኣርባዕተ ኣንቴና መሰል 
ኣካላት ክህልዎም ከሎ፣ ናይ መስምዒ 
ህዋሳት ግን የብሎምን። ብተወሳኺ 
ንመርኣዪ ዝጥቀምሉ ነኣሽቱ ኣዒንቲ ኣብ 
ጫፍ ወይ ጉንዲ ኣቕርንቶም ኣለዎም። 
ኣዒንቲ ጋስትሮፖዳ ካብ’ቲ ብዘይካ 
ንጸላምን ብርሃንን ምልላይ ሓሊፎም 
ውዱእ ስእሊ ክፈጥር ዘይክእል ደቀቕቲ 
ኣዒንቲ፣ ክሳብ’ቲ ኣዝዩ ዝተሓላለኸ 
ምዕቡል ኣዕንቲ ዘለዎም ኮይኖም 
ይፈላለዩ። ኣረነን ስላግን መግቦም ኣብ 
ግዜ ለይቲ ስለዝሃድኑ ናይ ምርኣይ 
ህዋሳት ወይ ኣዒንቲ ኣገዳስነት የብሉን።
ከም ምዕቡላት እንስሳታት፣ ጋስትሮፖድ 

ቅድሚ ጾታዊ ርክብ ምክያዶም 
ንመጻምዶም ክስሕብ ዝኽእል ተግባራት 
ናይ ምፍጻም ባህርያት ኣለዎም። ገለ ኣብ 
መሬት ዝነብሩ ኣረነታት ፍሉይ ስርዓተ 
ምፍራይ ኣለዎም። እዞም እንስሳታት 
ቅድሚ ወሲብ ምክያዶም ካብ ኣካላቶም 
ሓደ ኲናት ዝመስል ብካልስዮም ካርቦኔት 
ዝስራሕ ፍላጻ “love darts” ናብቲ ጾታዊ 
ርክብ ክፍጽምሉ ዝመረጽዎ መጻምዲ 
ወርዊሮም ይጀቕቱሎም። ኣብ’ዚ ግዜ ነቲ 
ፍላጻ ዝቕበል መፍረ ኣካላት መጻምዲ 

የለን።
ጋስትሮፖዳ ከም’ቲ ብዝሖም 

ኣመጋግባኦም ዝተፈላለየ እዩ። ገለ 
ካብኣቶም በላዕቲ ሳዕሪ ክኾኑ ከለዉ፡ 
ገሊኦም ድማ ካብ ዝመሽመሸ ኣትክልትን 
እንሳስታትን ይምገቡ። እቶም ዝተረፉ 
ከኣ ካልኦት እንስሳታት ሃዲኖም ይምገቡ። 
ገሊኦም ድማ መግቦም ካብ ጐሓፍ 
ማእሪሮም ይነብሩ። ገሊኦም ከኣ ኣብ 
እንግድዓ ካልኦት እንስሳታት ከም 
ጽግዕተኛታት ኮይኖም ካብ ኣካላቶም 
እናተመገቡ ይነብሩ።
ብጭቡጥ ክንደይ ዓሌታት ከምዘለዉ 

ፍሉጥ እኳ እንተዘይኮነ፣ ቀይሕ ባሕሪ 
ኤርትራ ድማ በዞም ዝተጠቕሱ 
እንስሳታት ኣዝዩ ሃብታም እንተኾነ፡ 
ብዘይካ ኣብ ከም ዳህላክ ሆቴል ዝኣመሰላ 
ዓበይቲ ሆቴላት፡ ጋስትሮፖድ ከም መግቢ 

ብዙሕ ዝውቱር ኣይኮነን። እዚ ዝኾነሉ 
ምኽንያት ከኣ መብዛሕትኡ ህዝቢ’ዚ 
ከባቢ እኹል ሓበሬታን ንቕሓትን 
ዘይብሉ ብምዃኑን፡ ካልእ ኣማራጺታት 
ናይ መግቢ ስለዘሎን’ዩ። ብመንጽሩ ካብ 
ገለ ምሩጻት ዓሌታት ጋስትሮፖድ ዝርከብ 
“ጽፍሪ” ወይ “ሕርካ” ዝበሃል ዓጽሚ 
መሰል ጥረ ነገር ንምእራይ ተባሂሉ 
ዘይተኣደነ እንስሳታት ይልቀሙ። እዚ 
ጥረ ነገር ንመስርሒ ጨና ዘገልግል ኮይኑ 
ልዑል መጠን ሸርፊ ዝርከቦ ፍርያት’ዩ። 
ብተወሳኺ ናይዞም እንስሳታት ድርዒ 
ንመስርሒ ሞልጎም የገልግል። ስለዚ፡ 
ነዚ ኣብ ግምት ብምእታው ኩሉ ኣካል 
ሕብረተሰብ ብፍላይ ኣብ ገማግም ባሕሪ 
ዝነብር ህዝቢ፡ ንምዕቃቡን ናብ መጻኢ 
ወለዶ ከይበረሰ ከምዝቕጽል ኣብ ምግባሩን 
እጃሙ ከበርክት ይግባእ።



ሓዳስ   ኤርትራ

ሓጐስን ሕጕሳትን
“ሓጐስ ህይወትና ኣብ ዓይነት “ሓጐስ ህይወትና ኣብ ዓይነት 

ኣመለኻኽታና እዩ ዝምርኰስ።” - ኣመለኻኽታና እዩ ዝምርኰስ።” - 
ኣሪስቶትልኣሪስቶትል
“ኣነ ስለ ዝርዳእ ኣይፈርሕን እየ። “ኣነ ስለ ዝርዳእ ኣይፈርሕን እየ። 

ርድኢት እኮ ሓጐስ እዩ።” - ኣርተር ርድኢት እኮ ሓጐስ እዩ።” - ኣርተር 
ክላርክክላርክ

 ኣብ ህይወትና ዕምሪ እንተ ሂቡና - 
ካብ ግዜ ዕሸልነት ናብ ግዜ ህጻንነት፡ ናብ 
ብጽሕና፡ ናብ ሽምግልና፡ … ንዓቢ ኢና። 
ነዚ ለውጢ ኣብ ውልቃዊ ዕብየት ከም 
ባህርያዊ ገስጋስ ኢና እንቕበሎ። የግዳስ 
ሓደ ዝምድና ኸማን ዳይናሚክ ስርዓተ 
ናብራ ኰይኑ፡ ንኽልተ ሰባት ዘጠቓልል 
ኣብ ናብራ ኣከባቢ ዝጠምር እዩ። ከም 
ስርዓተ ናብራ ኸኣ፡ እቲ ዝምድና 
ደረጃታቱ ሓልዩ ክምዕብል ባህርያውን 
ቅኑዕን እዩ።
ነዚ መስርሕ ብዝግባእ እንተ ተረዲእናዮን 

ኰስኵስናዮን፡ ህይወትና ብሓጐስ 
እተመልአት ከም እትኸውን ዋላ ሓንቲ 
ዘጠራጥር የለን። እቲ እንምስርቶ ዝምድና 
ብልዑል ጥንቃቐ እንተ ዘይሃኒጽናዮ ግዳ፡ 
ሕማቕ ስንብራቱ ክሳብ መጠረሽታ 
ዕምርና እናሓቐየና እዩ ዝቕጽል።  
ኣብ ዝዀነ ዝምድና ዝተፈላለዩ 

ኵርናዓት ቅርበት ኣለዉ — ኣካላዊ፡ 
ስምዒታውን ኣእምሮኣውን። ኣካላዊ 
ምትንኻፍ፡ ምክፋል ስምዒታት፡ ሓሳባት 
ከምኡ’ውን፡ ምልውዋጥ ርእይቶታት 
— ኩሎም ሕጋውያን መንገድታት 
ምስ እቶም እነፍቅሮም ሰባት ዘራኽቡና 
እዮም። 
እቲ ሚዛን ዝምድና ክሕይልን ክደክምን 

(wax and wane) ንቡር እዩ። እናሓንሳእ 
ኣካላዊ ቅርበት ይንኪ፡ የግዳስ ስምዒታዊ 
ቅርበት ክውስኽ ይኽእል። ኣብ ካልእ 
ግዜ ቃላት ምልውዋጥ ቅጭ ዘምጽኣልና 
ኣጋጣሚ ኣሎ፡ የግዳስ ስቕ ኢልና ኣብቲ 
ዘለናዮ ክንዕነድ ንደሊ። 
ኣብዚ ጕዳይ ስምዒታውያን እንተ 

ደኣ ዄንና፡ ኣብቲ ናይ ፈለማ ልዑል 
ተምሳጥ ናይቲ ዝምድና ኣመና ሕጕሳት 
ክንከውን ንኽእል ኢና። ኣብ ክንዲ 
ስምዒት ጭንቀት ወይ ሕርቃን፡ ስምዒት 
ርግኣት እንተ ፈጢሩልና፡ ንገዛእ ርእስና 
ንሓድሽ ዓይነት ጥልቂ ርክብ (intima-
cy) ከነርሕዋ ንኽእል ኢና። እዚ ዝያዳ 
ኣዕጋቢ ክኸውን ልዑል ተኽእሎ ዘለዎ 
እዩ። ነቲ መጻምድና ከም መካይድትና 
ዝያዳ ከነሐጕሶ ንኽእል። ቀጻልነት ዘለዎ 
ፍቕሪ ከነስተማቕር ንኽእል። ዕምቈት 
ዘለዎ ምትእስሳር ክንፈጥር ንኽእል። 
 ደዝሞንድ ሞሪስ እተባህለ 

ቀለም ጸገብ ኣብታ “Intimate Behavi-
ior” ዘርእስታ መጽሓፉ፡ “ሰባት ኣብ 
መላእ ዕምርና ገለ ለውጥታት ነስተብህል 
ኢና። ነፍሲ ወከፍና ብተደጋጋሚ 
ብሰለስተ ደረጃታት ኢና እንሓልፍ - 
‘ኣጥቢቕኩም ሓዙኒ’፡ ‘ግደፉ ኣይትሓዙኒ’ 
ከምኡ’ውን፡ ‘በይነይ ክኸውን ርሓቑለይ’ 
ዝብላ እየን።  እቲ ዑደት ምስ ተወለድና 
ኣብ ቀዳሞት ዓመታት ዕድመና፡ ከም 
ህጻናት መጠን ካብ ደረጃ፡ ‘ኣጥቢቕኩም 
ሓዙኒ’ ናብ ‘ግደፉ ኣይትሓዙኒ’ ደረጃ 
ኢና እንሰጋገር። እቲ ምንታይሲ ኣብ 
ግዜ ህጻንነትና ነቲ ኣብ ከባቢና ዝርከብ 
ዘሎ ዓለም እናንፋሓዅና ዲና፡ ታተ 

እናበልና ክንድህስሶ ልዑል ህንጡይነት 
እዩ ዝህልወና። እወ ካብ ሕቝፎ ኣዴና 
ወሪድና ገለ ዘይጽግተኛነትን ርእሰ 
ምኽኣልን ከነስተማቕር ፍኒሕኒሕ 
ንብል።” ኢሉ ጽሒፉ ኣሎ። 
 እዚ ክፋል ንቡር ዕብየትን 

ምዕባለን እዩ። እዞም ደረጃታት ናብ ሓደ 

ኣንፈት ጥራይ ኣይኰኑን ዝጐዓዙ። የግዳስ 
ኣብ ዝተፈላለዩ ደረጃታት ሓደ ህጻን፡ እቲ 
ስምዒት ምፍላይ ምሒር ዓቢ ክኸውን 
እንከሎ - ገለ ሻቕሎት ከጋጥሞ ይኽእል 
እዩ። ካብኡ ወዮ ህጻን መታን ክረጋጋእን 
ክሕቈፍን ናብ ኣዲኡ ይምለስ። 
  ኣብ እዋን ብጽሕና (ado-

lescence)፡ ‘በይነይ ክኸውን ርሓቑለይ’ 
እቲ ዓብላሊ ሓረግ እዩ ዝኸውን። እቲ 
ምንታይሲ፡ እቲ ህጻን ናቱ ውልቃዊ 
መንነት ክሕዝ ፋሕተርተር እዩ ዝብል። 
ዋላ እኳ እዚ ነቶም ወለዲ ኣጸጋምን 
ኣቐንዛውን ክኸውን ዝኽእል እንተዀነ፡ 
መብዛሕትኦም ሊቃውንቲ ከም ዝብልዎ 
እንተ ዀይኑ፡ ንቡርን ኣድላዪን ደረጃ 
ኣብ ምስግጋር ካብ ግዜ ህጻንነት ክሳብ 
ብጽሕና እዩ። 
 ዋላ ኣብዚ ደረጃ እውን እንተዀነ፡ 

ገና ዝተሓዋወሱ ደረጃታት ኣለዉ። 
ወዮ በጽሒ ኣብ ገዛኡ ንወለዱ፡ ‘በይነይ 
ክኸውን ርሓቑለይ’ እናበለ ክውጭጮም 
እንከሎ፡ እቲ ‘ኣጥቢቕኩም ሓዙኒ’ 
ዝብል ስምዒቱ ናብቶም ጕጅለ መዛኑኡ 
ብሓይሊ ይዛዙ።
 ኣብ እቶም ማዮም ዝሰተዩ ዝምስርትዎ 

ዝምድና ከማን፡ ተመሳሳሊ ዋሕዚ (flux) 
እዩ ዝፍጠር። መጠን ጥልቂ-ርክብ 
ይልወጥ እዩ - ምስ ግዜያት እቶም ዓበይቲ 
ጥልቂ ርክባት፡ ግዜያት ዓበይቲ ርሕቀታት 
ይልወጡ እዮም። እዚ እውን ንባዕሉ 
ክፋል ናይ እቲ ንቡር ዑደት ዕብየትን 
ምዕባለን እዩ። ከም ደቂ ሰብ መጠን ናብቲ 
ጥርዚ ብቕዓትና ንምብጻሕ፡ ነቲ ኣብ 
ቅርበትን ሕብረትን ዘለና ሚዛን ክንሕልዎ 
ይግባእ። ምስ ግዜ ናብ ውሽጥና ክንምለስ 
ኣብ ዝግበኣና ግዜ፡ ምስ ስምዒት ርእስኻ 
ምኽኣል፡ ከም ውልቀ ሰባት ክንዓብን 
ክንምዕብልን ክንክእል ኣለና። 
 ነዚ ክንርድኦ ምስ እንጅምር፡ ገዛእ 

ርእስና ኣብ ፈለማ ካብ መሻርኽትና 
ቁሩብ ፍንትት ኢላ ክትዓቢ ክንርእያ 
እንከለና፡ ኣይንፈርሕን ወይ ኣይንርዕድን 
ኢና። ነዚ እንተ ዘይተረዲእናዮ ግዳ፡ ልክዕ 
ከም ሓያል ማዕበል ከርዕደና ይኽእል 
እዩ። 
  ግደ ሓቂ፡ እናሓንሳእ ስምዒታዊ 

ርሕቀት ክዓቢ እንከሎ፡ ኣብ መዳይ 
ዝምድና ቀሊል ዘይኰነ ምልክት ጸገም 
የመልክት እዩ። ንኣብነት፡ ክትዛረበሉ 
ዘየድፍረካ ብውሽጥኻ ብሕርቃን 
ክትቃጸል ትኽእል ትኸውን። ክሳብ ምስ 
ገዛእ ርእስኻ ምብታኽ ከማን ከብጽሓካ 
ይኽእል እዩ። 

 ኣብ ከም እዚኦም መዳያት፡ ስነ ልቦናዊ 
ምኽሪ እትረኽበሉ መንገዲ ሃሰው ምባል 
ኣዝዩ ኣገዳሲ እዩ። የግዳስ እቲ ቀንዲ 
ነጥቢ ኣብ ኣእምሮኻ ክትሕዞ ዘለካ፡ 
ንውሓት ምርሕሓቕ ንእለቱ ሓደጋ ከም 
ዘየውርድ እዩ። እዚ ኣካል ዑደት እቲ 
ዝምድና ኰይኑ፡ ሓድሽ ቅርጺ ንኽሕዝ 
ካልእ መግለጺ ዝህብ ክኸውን ይኽእል 
እዩ። ነቲ ዝነበረ ዝምድና ዝያዳ ዘትርር 
ወይ ብመንጽሩ ምሒር ዘፍኵስ ክኸውን 
ይኽእል እዩ።  
 ምእንቲ’ዚ፡ እቲ ተግባር ምቕባል፡ እወ 

እቲ ለውጢ ባህርያዊ ክፋል ኣብ እቲ 
ምስ ካልኦት እንገብሮ ምትእስሳር ምዃኑ 
ምቕባል፡ ኣብቲ እንፈጥሮ ዝምድና 
እምብዛ ወሳኒ እዩ። ገለ ለውጢ ኣብ 
ዝምድና ክኽሰት እንከሎ፡ ገለ ዝኸሰርና 
ኰይኑ ይስማዓና እኳ እንተ ዀነ፡ ናብ 
ዝዓሞቐ ምትእስሳር ከምርሓና ከም 
ዝኽእል ግዳ ከቶ ክንስሕቶ ኣይግባእን 
እዩ። 
 እዞም ናይ መሰጋገሪ እዋናት፡ እቲ ናይ 

ብሓቂ ፍቕሪ ክበስልን ክዕንብብን እንከሎ 
ኣዝዮም ወሰንትን ጠቐምትን ክዀኑ 
ይኽእሉ እዮም። ዝምድናና ኣብ ውዕዉዕ 
ተምሳጥ ጥራይ ተሰሪቱ ዘይቅጽለሉ ደረጃ 
ዝበጽሕ ምዃኑ ክንስሕቶ የብልናን። ነቲ 
መዛምድና ኣብ ፈለማ ከም ሓደ ፍጹም 
ሰብ ገይርና ነፍቅሮ ንኸውን። ብተግባር 
ብሓንሳብ ህይወት ክንመርሕ ምስ 
ጀመርና ግዳ፡ ከም ኩሉ ሰብ ፍጹም ከም 
ዘይኰነ ይበርሃልና እዩ። ክልቴና ምሉእ 
ብምሉእ እተጣበቕና ፍጥረት ከም 
ዘይኰንና ኸማን ክንጽረልና ይጅምር።
 የግዳስ ከም ምልውዋጥ ናቱ፡ ነቲ 

መጻምድና ናይ ብሓቂ ኣብ እንፈልጠሉ 
ደረጃ ንበጽሕ። ነቲ ሰብ ከምታ ዘለዋ 
ገይርካ ከየጋነንካን ከየነኣኣስካን ክትመዝኖ 
ትኽእል። ካባኻ እተፈልየ ሰብ ምዃኑ 
ትቕበሎ። ከም ዝዀነ ሰብ ገለ ጌጋታትን 
ጕድለታትን ከም ዝፍጽም ትርደኣሉ። 
 ነዚ ክውንነት ብዝግባእ ምስ እንግንዘቦ፡ 

ምስጢር ሓጐስ በርሃው ኢሉ ይረኣየና። 
ነዚ ሰኣን ምፍላጥ እኮ እዩ መብዛሕትኡ 
ሰብ፡ ካብቲ ከስተማቕሮ ዝጅምር ሓጐስ 
ብተደጋጋሚ ዝዅለፍ። 

ሓደ እዋን ናይ ሓደ ዓቢ ግሪኻዊ ፈላስፋ፡ 
ተመሃራይ ነይሩ። ወዮ ተመሃራይ በቲ 
መምህሩ ከቢድ ክበሃል ዝከኣል ትእዛዝ 
ተዋሂብዎ። እወ ንሰለስተ ዓመታት ንነፍሲ 
ወከፍ ዝጸረፎ ሰብ ገንዘብ ንኽህብ እዩ 
ተበይንዎ። እቲ ተመሃራይ ነቲ ዝተኣዘዞ 
ብግቡእ ተዋጺኡ ኣብ መፈጸምታኡ 
ኣብጺሕዎ።
 ብድሕሪ’ዚ እቲ መምህር ነቲ ተመሃራዩ 

ጸዊዑ፡ “ሕጂ ናብ ኣቴንስ ከይድካ ልቦና 
ክትመሃር ትኽእል ኢኻ።” ኢሉ መንኰቡ 
ጠብጢቡ ኣፋንዩዎ። ኣብ ዝተረፈ ዕምሩ 
ሰሰናዩ ተመንዩሉ። 
 ወዮ ተመሃራይ ናብ ኣቴንስ እናኣተወ 

እንከሎ፡ ሓደ ለባም ሰብኣይ ኣብ ኣፍ 
ደገ እታ ከተማ ረኺብዎ። ወዮ ሰብኣይ 
ንዝዀነ ናብታ ከተማ ዝኣቱን ዝወጽእን 
ዝነበረ ሰብ ጨርቂ ከም ዘየውጽእ ገይሩ 
ይጸርፍ ነይሩ። እቲ ተመሃራይ ከማን ካብ 
ጸርፊ እቲ ለባም ሰብኣይ ኣየምለጠን። እቲ 
ተመሃራይ ምስ ተጸርፈ ብሰሓቕ ክርትም 
ኢሉ ስሒቑ።
 “ስለምንታይ እናጸረፍኩኻ 

እንከለኹ ትስሕቕ ኣለኻ?” ኢሉ ተገሪሙ 
ሓቲትዎ።
 “እቲ ምንታይሲ” ኢሉ መሊስሉ 

ወዮ ተመሃራይ። “ኣብ ዝሓለፉ ሰለስተ 
ዓመታት ንነፍሲ ወከፍ ዝጸርፈኒ ሰብ 
ገንዘበይ ጫሕ ኣቢለ እኸፍል ነይረ። 
ንስኻ ግዳ፡ ብጥርሑ እኮ ኢኻ ትጸርፈኒ 
ዘለኻ።”
 “በል ናብ እዛ ብልጽቲ ከተማ እቶ።” 

ኢልዎ እቲ ለባም ሰብኣይ። “እንቋዕ ናብዛ 
ከተማ ብሰላም መጻእካ። እዛ ከተማ ናትካ 
እያ። ...” 
 እቶም ቀዳሞት ናይ መበል ራብዓይ 

ዘመን ፈላስፋታት ነዚ ዛንታ ስቕ ኢሎም 
ኣይኰኑን ዝምህርሉ ነይሮም። ንዋጋ 
ስቅያትን ጻዕርን ብዝግባእ ንኸገንዝቡ 
ድላይ ስለ ዝነበሮም እዮም። 
 የግዳስ ጻዕሪ ንበይኑ ኣይኰነን ንወዮ 

ተመሃራይ፡ “ከተማ ልቦና” (city of 
wisdom) ከም እትኽፈተሉ ዝገበረ። 
እቲ ቐዳማይ ረቛሒ ንዕኡ ኣብ ጽንኩር 
እዋን ኣድማዒ ዝገበሮ፡ ንኣመለኻኽታኡ 
ክልውጥ ዓቕሚ ስለ ዘጥረየ እዩ። እወ 
ንዅነታቱ ካብ ዝተፈለየ ኵርናዕ ኣነጺሩ 
ክምልከቶ ክኢሉ። ክእለት ኣመለኻኽታና 
ምልዋጥ፡ ነቶም ኣብ ዕለታዊ ህይወትና 
ዘጋጥሙና ጸገማት እንብድሃሉ ዝሓየለን 
ኣድማዕን መሳርሒ እዩ። 
 ከምቲ ዳላይ ላማ ዝበሎ፡ 

“ንፍጻመታት ካብ ዝተፈላለዩ ኵርናዓት 
ናይ ምምልካት ብቕዓት እምብዛ ሓጋዚ 
ክኸውን ይኽእል እዩ። ነዚ ርድኢት ኣብ 
ባይታ ኣብ ምትግባር፡ ንገለ ተመኵሮታት 
ክንጥቀም ንኽእል ኢና። እዚ ተመኵሮ፡ 
ምርግጋእ ኣእምሮ ኣብ ምምዕባል 
ይጠቕመና። ነፍሲ ወከፍ ክስተት፡ ነፍሲ 
ወከፍ ፍጻመ፡ ዝተፈላለዩ መዳያት ወይ 
ሸነኻት ከም ዘለዋ ክንግንዘብ ኣይእግመናን 
እዩ። ነፍሲ ወከፍ ፍጻመ፡ ተዛማዲ ባህሪ 
እዩ ዘለዋ።
 “ጸገማት ከጋጥሙና እንከለዉ፡ 

መብዛሕትኡ ግዜ ኣመለኻኽታና ይጸብብ 
እዩ። ኩሉ ኣድህቦና ብዛዕባ ምጭናቕ 
እቲ ጸገም እንገብሮ ሰባት ዉሑዳት 
ኣይኰንናን። ከምኡ ዓይነት ሽግር ንዓና 
ጥራይ ድቦላ ዝወደቐና ኰይኑ እውን 
ክስማዓና ይኽእል ይኸውን። እዚ ናብ 

ገዛእ ርእሰ-ሓልዮት ምጥሓል (self-abs-
sorption) ገጹ ከምርሓና ይኽእል። ኣብ 
ርእሲ እዚ፡ ነቲ ጸገም ምሒር ከዕምቖ 
ይኽእል። 
 “ከምዚ ዓይነት ስምዒት ክፍጠር 

እንከሎ፡ ንነገራት ኣስፊሕካ ምምልካት 
ኣመና ሓጋዚ ኰይኑ ይስመዓኒ። ንኣብነት፡ 
ካልኦት ብርክት ዝበሉ ሰባት በቲ ንስኻ 
እትሓልፎ ዘለኻ ተመኵሮ ከም ዝሰገሩ 
ዘይምዝንጋዕ። ካብ ናትካ ሕማቕ 
ተመኵሮ ብዝበኣሰ ዝሓለፉ ሰባት ከም 
ዘለዉ ምስትውዓል ከማን ኣድላዪ እዩ። 
 “ከምዚ ዓይነት ተግባር ምልዋጥ 

ኣመለኻኽታ፡ ዋላ ኣብ ገለ እዋን ሕማምን 
ቃንዛን ከይተረፈ ሓጋዚ ክኸውን ይኽእል 
እዩ። ቃንዛ ኣብ ዝብርትዓካ እዋን፡ 
ብርግጽ መብዛሕትኡ ግዜ ኣብቲ ህሞት 
ንቡር ኣስተንትኖ ብምግባር ንኣእምሮኻ 
ከተህድኦ ምሒር ኣጸጋሚ ክኸውን 
ይኽእል እዩ። የግዳስ ከተነጻጽር እንተ 
ደኣ ኽኢልካ፡ ንዅነታትካ ካብ እተፈልየ 
ኵርናዕ ክትምልከቶ እንተ ተቢዕካ፡ ከም 
ገለ ኢሉ ገለ ነገር ክኽሰት ተኽእሎ ኣሎ። 
ኣብታ ንጽል ፍጻመ ጥራይ እንተ ደኣ 
ተመልኪትካ፡ ቀጻሊ እቲ ጸገምካ ዝዓቢ 
ዘሎ ኰይኑ ክርኣየካ ይኽእል እዩ። ወዮ 
ጸገም ክኽሰት እንከሎ ምሒር ቀሪብካ 
እንተ ደኣ ኣድሂብካሉ፡ ምሒር ብዕምቈት 
ክትርእዮ እንተ ደኣ ፈቲንካ፡ ፈጺምካ 
ክትቈጻጸሮ ዘይትእኽል ኰይኑ ክረኣየካ 
ይኽእል እዩ። የግዳስ ነቲ ክስተት ምስ 
ካልእ ዝዓበየ ፍጻመ እንተ ኣነጻጺርካዮ፡ 
ነቲ ጸገም ካብ ርሑቕ ክትርእዮ እንተ 
ፈቲንካ፡ ንእሽቶን ምሒር ዘየጨንቕን 
ኰይኑ ክስመዓካ ይኽእል እዩ።” 

 “ከምቲ ጽቡቕ ዘሕለፍካዮ መዓልቲ፡ “ከምቲ ጽቡቕ ዘሕለፍካዮ መዓልቲ፡ 
ዘሐጕስ ድቃስ ዘምጽኣልካ፡ ጽቡቕ ዘሐጕስ ድቃስ ዘምጽኣልካ፡ ጽቡቕ 
ዘሕለፍካዮ ዕምሪ ድማ፡ ዘሐጕስ ሞት ዘሕለፍካዮ ዕምሪ ድማ፡ ዘሐጕስ ሞት 
የምጽኣልካ።” - ሊዮናርዶ ዳ ቪንቺየምጽኣልካ።” - ሊዮናርዶ ዳ ቪንቺ
 “ኣብ ዓለምና ሓጐስ ጥራይ  “ኣብ ዓለምና ሓጐስ ጥራይ 

እንተ ዝነብር፡ ተባዓትን ዕጕሳትን ክንከውን እንተ ዝነብር፡ ተባዓትን ዕጕሳትን ክንከውን 
ከቶ ኣይምኽኣልናን ነይርና።” - ሄለን ከቶ ኣይምኽኣልናን ነይርና።” - ሄለን 
ከለርከለር

                       ይቕጽል                       ይቕጽል

17 ክፋል

ሎሚ ኣብ ERI-TV 
ሰዓት መደብ

12፡00  ሃገራዊ መዝሙር
12፡02  ድራማ 
12፡30  ዜና ትግርኛ
12፡50  ዜና ስፖርት
12፡55  ተክ ኢንሳይት
13፡30  ዜና ዓረብ
13፡45  ሽዕበት 
14፡25  ህርመት
16፡15  ፊዮርና
17፡00  ዜና ትግርኛ
17፡15  ደርፊ
17፡30  ዜና ዓረብ
17፡45  ማእገር
20፡00  ዜና ትግረ
20፡15  መልሲ ኣብ መስመር
21፡00  ዜና ትግርኛ
21፡25  መኣዝን ልምዓት
22፡00  ዜና ዓረብ
22፡15  ደርፊ
22፡30  ዜና እንግሊዝ
22፡40  ተኸታታሊት ፊልም- 
         መስተንክር



ሓዳስ   ኤርትራ

ምልክታምልክታምልክታምልክታ
ናጽነት ደስበለ - ሓበን ገብረኣምላኽ - ሳምራዊት መለስናጽነት ደስበለ - ሓበን ገብረኣምላኽ - ሳምራዊት መለስ

18 ጥቅምቲ 2023 - ገጽ 6 መበል 33 ዓመት ቁ.41

ሓራጅ

ኣብ መንጎ ብፍ/በ/መሰል ወ/ሮ ለተየሱስ ገብረገርግሽን ብፍ/በ/ዕዳ ኣቶ ተስፋይ 
ስዩምን ዘሎ ብጉዳይ ሓዳር ዝተፈጥረ ክርክር፡ ናይ ሓባር ንብረቶምም ዝኾነት 
ማኪና ፒክ-ኣብ ER-19731 ብሓራጅ ተሸይጣ ብጽሒቶም ክማቐሉ ቤ/ፍ 
ስለዝኣዘዘ፡ እዛ ዝተጠቕሰት ማኪና፡ ብክኢላ መበገሲ ዋጋ 240,00.00 ናቕፋ 
(ክልተ ሚእትን ኣርባዓን ሽሕ ናቕፋ) ስለዝተገመተት፡ ኣብቲ ዝግበር ሓራጅ 
ክሳተፍ ዝደሊ፡ ብስም ፈ/ፍርዲ c.p.o ካብ ዝቐረበ ግምት 1/4 ኣስሪሑ ወይ 
ተጠራቓሚ ሕሳብ ብኣካል ወይ ብሕጋዊ ወኪል ሒዙ ብምቕራብ ክወዳደር 
ይኽእል። ተወዳዳሪ፡ ቅድሚ ዕለት ጨረታ 5ተ ናይ ስራሕ መዓልታት ኣብ ዘሎ 
ግዜ፡ ክበጽሖ ዝደሊ መጠን ገንዘብ ብፊደል ብኣሃዝን ኣብ ፖስታ ዓሺጉ ኣብ 
ቤ/ጽ/ፈ/ፍርዲ ቁ/62 ሳንዱቕ ጨረታ የእቱ።

ዕለት ጨረታ፦ 20/11/2023
ሰዓት ሓራጅ፦ 3፡00-4፡00 ድ/ቀ

ተወሳኺ ሓበሬታ ዝደሊ ኣብ ቁ/65 ኣብ ናይ ስራሕ ሰዓታት ብምቕራብ 
ክውከስ ይከኣል። መአገዲ ካብ ዝምልከቶ ቤ/ፍ ምስ ዘይቀርብ፡ ሓራጅ 

ኣየቋርጽን።
ቤ/ጽ/ዋ/ፈ/ፍርዲ

ኣነ ወ/ሮ ኣለም ወልደገብርኤል ገብረእግዚኣብሄር ዝተበሃልኩ፡ ኣብ ከተማ 
ኣስመራ ምም/ን/ዞባ ገዛ ባንዳ፡ ጎደና ሽዋ፡ ቁ/ገዛ 12፡ ቁ.ሎታ 1፡ ፓርሰል E 
ስፍሓት መሬት 200 ት/ሜ ቀንዲ ክፍልታት1 ሓገዝቲ ክፍልታት 2 ዝሓዘ 
ቁ.ምስክር ወረቐት 101846፡ መወከሲ ቁጽሪ 121234 ብስም ነፍ/ሪት ለተየሱስ 
ዘርአ ዝተመዝገበ ዘይንቀሳቐስ ንብረት ገዛ፡ ናይ’ዚ ዝተጠቕሰ ገዛ ኦርጂናል 
ምስክር ምዝገባ ዋንነት ስለዝጠፍኣኒ፡ ብዕዳ ሒዘዮ ወይ ረኺበዮ ዝብል ሰብ 
እንተሎ፡ ኣብ ውሽጢ 30 መዓልቲ ብቑጽሪ ቴሌፎን 07378999 ክሕብረኒ፣ 
እንተዘየሎ ከኣ መተካእታ ኦርጂናል ክሓትት ምዃነይ እሕብር።

ወ/ሮ ኣለም ወልደገብርኤል ገብረእግዚኣብሄር

ኣነ ወ/ሮ ምሕረት ገብረየሱስ ሰለባ ዝተበሃልኩ፡ ኣብ ኣስመራ ምም/ን/ዞባ 
ሰምበል፡ ፓርቸላ “N” ቁጽሪ ሎታ “26” ዝርከብ ኣብ 100 ት/ሜ ዝተደኮነ 
ብስም መዋቲት ወላዲተይ ነ/ሄሪት ሮማ ገብረመድህን ዘርኣይ ብቑጽሪ ምስክር 
ወረቐት፡ 1222944 መወከሲ ቁጽሪ ድማ 113734 ኣብ ኮምሽን ኣባይቲ 
ተመዝጊቡ ዝርከብ ብውርሻ ካብ ኣደይ ዝረኸብኩዎ ገዛይ፣ ስም ዋንነት ናብ 
ስመይ ከሰጋግሮ ስለ ዝደለኹ፣ ዝቃወም እንተሎ፡ እዚ ምልክታ ኣብ ጋዜጣ 
ሓዳ ኤርትራ ካብ ዝወጸሉ ዕለት ጀሚሩ ኣብ ውሽጢ ሓደ ወርሒ ናብ 
ቤት ጽሕፈት ፓብሊክ ኖታርን ቤ/ጽ ሃገራዊ ካዳስተርን ይቕረብ። ተቓዋሚ 
እንተዘይቀሪቡ ግን ኦርጂናል ሰነዳተይ ኣቕሪበ ጉዳየይ ከፈጽም ምዃነይ 
እሕብር።

ምሕረት ገብረየሱስ ሰለባ

ኣነ ወ/ሮ ቴሪዛ ስቴላ ኣንጀሎ +2 ዝተበሃልኩ፡ ካብ በዓል ቤተይ ነፍ/ር ኣስሄል 
ነማርያም ባህታ ብውርሲ ዝረኸብክዎ ኣብ ኣስመራ ምም/ን/ዞባ ቲራቨሎ ፕሎት 
112 ቁጽሪ ፓርሰል/ዞን ASP00026218 ፓርሰል Part of B ጎደና 701 ቁ/
ገዛ 5/7 ዝርከብ ቁ/መለለዪ ቁጽሪ ንብረት 49245/80509 ዝተመዝገበ ገዛ ናብ 
ስመይ ከመሓላልፎ ስለዝደለኹ፣ ዝቃወም እንተሎ፡ ኣብ ውሽጢ 30 መዓልቲ 
ካብ ዝምልከቶ ቤት ፍርዲ መአገዲ ሒዙ ናብ ቤ/ጽ ፓብሊክ ኖታሪን ቤ/ጽ 
ካዳስተርን ይቕረብ። ተቓውሞ ምስ ዘይህሉ ግና ኦርጂናል ሰነዳትና ሒዝና 
ጉዳይና ክንፍጽም ምዃንና ንሕብር።

ቴሪዛ ስቴላ ኣንጀሎ

ቤት ፍርዲ ዞባ ማእከል ኣስመራ

ኣብስእላ ሰረቐ ከሊብ ምባል ተሪፉ፡ 
ኣብስእላ ሰረቐ ወልደገብርኤል ተባሂሉ 
ይተኣረመለይ፣ ስም ኣደይ ድማ 
ለተጊዮርጊስ ኪዳነ መድሃኔ ምባል 
ተሪፉ፡ ለተጊዮርጊስ ኪዳነ ብርሃነ ተባሂሉ 
ይተኣረመላ ስለዝበለት፣ ዝቃወም እንተሎ፡ 
ን14/11/23 ኣብ ቤ/ፍ 6ይ መጋባእያ 
ቁ.41 ይቕረብ።

ዝማም ሉቓስ ገብረእግዚኣብሄር ምባል 
ተሪፉ፡ ዮውሃና ሉቓስ ገብረእግዚኣቢሄር 
ተባሂሉ ይተኣረመለይ ስለዝበለት፣ 
ዝቃወም እንተሎ፡ ን7/11/23 ኣብ ቤ/ፍ 
2ይ መጋባእያ ቁ.35 ይቕረብ።

ቤት-ፍርዲ ዞባ ደቡብ 
ደቀምሓረ

ት/ዕድመ ናዲኤል ሳሚኤል፡ ብወለዱ 
ኣቶ ሳሚኤል ሃይለን ወ/ሮ ራሄል ሃብተን 
ኣቢሉ፡ ስመይ ናዲኤል ሳሚኤል ሃይለ 
ምባል ተሪፉ፡ የውሃንስ ሳሚኤል ሃይለ 
ተባሂሉ ይተኣረመለይ ስለዝበለ፣ ዝቃወም 
እንተሎ፡ ን31/10/23 ኣብ ቤ/ፍ ይቕረብ።

ኮማዊ ቤት-ፍርዲ 
ደብረማርያም

ግደይ ሃይለ ተወልደ፡ በዓል-ቤተይ ፍቓዱ 
ነጋሽ ኣሸብር ስለዝተሰወአ፡ ንዓይ ናይ 
መጻምዲ መሰለይ ይተሓለወለይ፡ 9 ደቅና 
ድማ ወረስቲ ምዃኖም ይረጋገጸሎም 
ስለዝበለት፣ ዝቃወም እንተሎ፡ ን30/10/23 
ኣብ ቤ/ፍ ይቕረብ።

ኮማዊ ቤት-ፍርዲ ሽዕብ 
ሰውራ ዓዲ ዑመር ተሰነይ

ወ/ሮ ሮማ ግደ ገብረስላሰ፡ በዓል-
ቤተይ በረኸትኣብ ተኽለ ገብረትንሳኤ 
ስለዝተሰወአ፡ ንዓይ ናይ መጻምዲ መሰለይ 
ይተሓለወለይ፡ 4 ደቅና ድማ ወረስቲ 

ንኻልኣይ ግዜ ዝወጽአ ምልክታ ጨረታ

ቀረብ መግቢ ኣሕምልትን ስጋን ጉፍሮ በርበረን ንኣሕዳሪት ቤት ትምህርቲ ስነ-ኪነት ማይ-ሓባር
ኣርእስቲ ውዕል፦ ውዕል ዓመታዊ ቀረብ መግቢ
ኣገባብ ውዕል፦ ክፉት ጨረታ (ሃገራዊ)
ኣሕዳሪት ቤት ትምህርቲ ስነ-ኪነት ማይ-ሓባር ንዓመተ ትምህርቲ 2024 ዝውዕል ቀረብ መግቢ ከጫርት ስለዝደለየ፣ 
ንሕጋውያን ኣቕረብቲ ይዕድም።
1. ኣሕዳሪት ቤት ትምህርቲ ስነ-ኪነት ማይ-ሓባር ንሕጋውያን ኣቕረብቲ ዋጋታት ቀረብ መግቢ (ኣሕምልትን ስጋን 
ጉፍሮ በርበረን) ብዕሹግ ደብዳበ ከቕርቡ ይዕድም።
2. ጨረታ ንኹሎም ሕጋውያን ኣቕረብቲ ክፉት እዩ።
3. ተጫረትቲ፡ ቅዳሕ ናይ ዓመተ 2019 ዝተሓደሰ ፍቓድ ዋኒን ናይ ዓመተ 2022 ክሊራንስን መንነትን የቕርቡ።
4. ተጫረትቲ፡ ተወሳኺ ሓበሬታ ምስ ዝደልዩ፡ ካብ ማእከላይ ቤት ጽሕፈት ሚኒስትሪ ትምህርቲ ቁ.20 ጨንፈር 
ሓፈሻዊ ኣገልግሎትን ዕድግን ኣስመራ ቁጽሪ ቴሌ.200593/123749 መጫረቲ ሰነድን ሓበሬታን ኣብ ናይ ስራሕ 
ሰዓታት ክረኽቡ ይኽእሉ።
5. ብቑዓት ተጫረትቲ፡ ሰነድ ጨረታ ንምውሳድ ዘይምለስ 50.00 ናቕፋ ይኸፍሉ።
6. ጨረታ ኣብ ጋዜጣ ሓዳስ ኤርትራ ካብ ዝወጸሉ ዕለት ጀሚሩ ክሳብ ዕለት 25/10/2023 ሰዓት 10፡00 ቅ.ቀ ክበጽሕ 
ኣለዎ። ደንጉዩ ዝቐረበ ጨረታ ክንጸግ እዩ። ተጫረትቲ፡ ሕጋውያን ወከልትን ክሳተፍ ዝደሊ ሰብን ስነ-ስርዓት ወይ 
ኣከፋፍታ ጨረታ ክዕዘቡ ዝመጽኡ ሰባትን ኣብ ዝተረኸቡሉ ኣብ ኣዳራሽ ማእከላይ ቤት ጽሕፈት ሚኒስትሪ ትምህርቲ 
ኣስመራ፡ ዕለት 25/10/2023 ልክዕ ሰዓት 10፡00 ቅ.ቀ ብግልጺ ይኽፈት።
7. መኽበሪ ጨረታ (Bid security) (c.p.o) 50,000.00 ናቕፋ ክስነ ኣለዎ።
8. ጨረታ፡ መምርሒ ዕድግን ምምሕዳር ንብረት መንግስትን ብዝእዝዞ መሰረት ይካየድ።
9. ሚኒስትሪ ትምህርቲ ብምሉእ ወይ ብኸፊል ጨረታ ንምስራዝ መሰሉ ዝተሓለወ እዩ።

 ሚኒስትሪ ትምህርቲ
ጨ/ሓ/ኣ/ዕድግን

ቤ/ት /ስነ-ኪነት ማይ-ሓባር 
ቴሌ.200593/123749

ምዃኖም ይረጋገጸሎም ስለዝበለት፣ 
ዝቃወም እንተሎ፡ ን10/11/23 ኣብ ቤ/ፍ 
ይቕረብ።

ኮማዊ ቤት-ፍርዲ ኣቑርደት

ወ/ሮ ኤደን ከድር ኢብራሂም፡ ሓወይ 
ሄኖክ ሃብትኣብ መሓሪ ስለዝተሰወአ፡ 
ኣነ ምስ 1ወዱ ኣብ ዝንቀሳቐስ ይኹን 
ዘይንቀሳቐስ ንብረትን ሃብትን ወረስቲ 
ምዃንና ይረጋገጸልና ስለዝበለት፣ ዝቃወም 
እንተሎ፡ ን12/11/23 ኣብ ቤ/ፍ ይቕረብ።

ምስጋና

ብዕረፍቲ ኣዚና ነፍቅራ ኣዴና ኣብርሀት 
ኣለም ወልደስላሴ ዝተሰመዓና መሪር ሓዘን 
እናገለጽና፣ ኣብ 4 ኣስመራ ዘቃበርኩምናን፡ 
ኣብ ገዛና ብምምልላስን ካብ ውሽጥን ወጻእን 
ብቴሌፎንን ዘጸናናዕኩምናን ሕሰም ኣይትርከቡ 
እናበልና ሓዘንና ከምዝዓጸና ንገልጽ።

ወላዲታ ወ/ሮ ሰምበቱ ባይሩ፡ በዓል ቤታ ነ/ፍ 
መሓሪ መስፍን ምስ ምሉኣት ስድራ ቤት።

ምስጋና

ብሃንደበታዊ መስዋእቲ እንፈትዎን እነፍቅሮን 
ኣቦናን ሓውናን ገዲም ተጋዳላይ ሃብተገርግሽ 
ተስፋማርያም ሃይለ (ጠዊል) ኣብ’ዛ ሓጻር 
ዝሓመመላ ግዜ፡ ኣብ ሆስፒታል ኦሮታ ዝረኣኹሞን 
ዝበጻሕኩሞን፡ ኣብ መቓብር ሓርበኛታት ኣስመራ 
ዘቃበርኩምናን ተመላሊስኩም ዘጸናናዕኩምናን 
ኩሉኹም መሳርሕቱን ቤተ-ሰቡን ፈተውቱን 
ጎረባብቱን፡ ካብ ወጻኢን ውሽጢ ሃገርን ብስልኪ 

ዘጸናናዕኩምና፡ ኣብ ስነ-ስርዓት ቀብሩ ዘማዕረግኩምና ካህናት የቐንየልና ሕሰም 
ኣይትርከቡ እናበልና ሓዘንና ከምዝዓጸና ንገልጽ።

ደቁን ኣሕዋቱን ኩሎም ስድራቤቱን 

ውድድር ሓይልታት ምክልኻል . . .
ብድሆን ዓምበርበብን፡ ኣብ ኵዕሶ እግሪ ደቂ-ተባዕትዮ ናብ ፍጻመ ሓሊፈን

ስፖርትስፖርት
ሙሴ ገ/እግዚኣብሄርሙሴ ገ/እግዚኣብሄር

ስፖርትስፖርት
ስፖርታዊ ውድድር ሓይልታት 

ምክልኻል፡ ብቕድሚ ትማሊ ብኵዕሶ እግሪ 
ደቂ-ተባዕትዮ ኣብ ዝቐጸለሉ፡ ብድሆን 
ዓምበርበብን ናብ ፍጻመ ዘሕልፈን ውጽኢት 
ኣመዝጊበን።
  ኣብ’ዛ ናይ ካልኣይ እግሪ ናይ ፍርቂ 

ፍጻመ ጸወታ፡ ፈለማ ብድሆን መኸተን 
እየን ተጻዊተን። ኣብ ቀዳማይ እግሪ፡ 
መኸተ እያ 1ብ0 ተዓዊታ ነይራ። ኣብ’ዛ 
ጸወታ ግና፡ ብድሆ፡ ቀዲማ ኣብ መበል 11 
ደቒቕ ብመገዲ ሃብቶም ክብርኣብ ሸቶ 
ኣመዝጊባ። እዛ ጋንታ፡ ኣብ ኣጋ ዕረፍቲ 
ካልአይቲ ሸቶ ብምውሳኻ ከኣ፡ 2ብ0 መሪሓ 
ወጺኣ።
  ኣብ ካልኣይ እብረ፡ መኸተ፡ ውጽኢት 

ንምጽባብ ብዝገበረቶ ፈተነ፡ ኣብ መበል 
71 ደቒቕ ሰሊጡዋ ካብ ሴም ተኪኤ ሸቶ 
ረኺባ። ግዜ ብምእካሉ ከኣ፡ ብድሆ 2ብ1 
ተዓዊታ። ይዅን’ምበር፡ ኣብ ቀዳማይ 
እብረ፡ መኸተ 1ብ0 ተዓዊታ ብምንባራ፡ 
ውጽኢት ክልተ እግሪ 2ብ2 ኮይኑ። 
ንምፍልላይ ናብ ፍጹም ቅላዕ ኣብ ዘምርሓሉ 
ከኣ፡ ብድሆ 5ብ2 ተዓዊታ፣ ናብ ፍጻመ 
ሰጊራ። ሓላዊ ልዳታ ክብሮም ሰለሙን ድማ፡ 

ብሉጽ ተጻዋታይ ናይ’ዛ ግጥም ተጸዊዑ።
  ጸወታ ዓምበርበብ ኣንጻር ሳዋ ድሒራ 

ዝተኻየደት ነይራ። እዘን ኣብ ቀዳማይ 
እግሪ ማዕረ ተፈላልየን ዝነበራ ጋንታታት፡ 
ኣብ’ዛ ናይ ካልአይቲ እግሪ ጸወታ፡ ማዕረ 
ተኽእሎ ናይ ምሕላፍ ሒዘን እየን ኣትየን። 
ኣብ ቀዳማይ 45 ደቒቕ ሸቶ ዘይተራእያ 

እዛ ጸወታ፡ ድሕሪ ዕረፍቲ፡ ኣብ መበል 
77 ደቒቕ ተጻዋታይ ዓምበርበብ መርሃዊ 
ቅዱስ ሸቶ ብምቑጻሩ ንጋንታኡ መሪሕነት 
ኣትሓዛ። እንተኾነ፡ ጸወታ ክዛዘም ውሱናት 
ደቓይቕ ምስ ተረፎ፡ ሳዋ፡ ሸቶ ረኺባ፣ 
1ብ1 ከኣ ወጺኣ። ናብ ፍጹም ቅላዕ ኣብ 
ዘምረሓሉ ግና፡ ቀዲማ መሪሕነት ሒዛ 

ዝነበረት ዓምበርበብ እያ 5ብ4 ተዓዊታ። በዚ 
ውጽኢት፡ ዓምበርበብን ብድሆን ዝመጽእ 
ቀዳም ኣብ ፍጻመ ጸወታ ክራኸባ እየን።
  ብዘይካ’ዚ፡ ኣብ’ዛ ዕለት ናይ ደረጃ 

ጸወታ ኵዕሶ መርበብ’ውን ተኻይዱ ነይሩ። 
በዚ መሰረት፡ ብደቂ ኣንስትዮ ዓምበርበብ 
ንሳዋ 2ብ1 ክትስዕራ እንከላ፡ ኣብ ደቂ 
ተባዕትዮ’ውን ንሰንጥቕ 3ብ0 ኣሰኒፋታ። 
በዚ ኸኣ፡ ዓምበርበብ፡ ኣብ’ዚ ዓውዲ ኣብ 
ክልተኡ ጾታ ሳልሳይ ደረጃ ሒዛ ዛዚማ ኣላ።
  እዚ ከምዚ’ሉ እንከሎ፡ ጋንታ ገዳይም 

ተጻወትቲ ኵዕሶ እግሪ ‘ሓደ ባህግና’፡ ኣንጻር 
ኣሰልጠንቲ ሓይልታት ምክልኻል ኤርትራ 
ናይ ምሕዝነት ጸወታ ኣብ ከረን ኣካይዳ። 
ብኣብርሃለይ ኣስመላሽ (ላፋ) ዝተኣልየት 
ሓደ ባህግና፡ ንኸም ኣለምሰገድ ኤፍሬም፡ 
ኤርሚያስ ተወልደ (ቲሉ)፡ ሰመረ በየነ 
(ወዲ ሱዳን)፡ ሄኖክ ገ/መድህን፡ ሰለሙን 
ዑቕባገብርኤልን ካልኦትን ሒዛ ነይራ። ሓደ 

ባህግና፡ ኣብ ሻውዐይቲ ደቒቕ ካብ ክብሮም 
መዓሾ ብዝረኸበታ ሸቶ፡ ንዕረፍቲ 1ብ0 
መሪሓ ወጺኣ። 
  ኣብ ካልኣይ እብረ፡ ዝተመዝገበ ሸቶ 

ብዘይምንባሩ ከኣ፡ 1ብ0 ተዓዊታ። ተጻዋታይ 
ሓደ ባህግና ሰመረ በየነ (ወዲ ሱዳን) ድማ፡ 
ብሉጽ ተጻዋታይ ናይ’ዛ ግጥም ተባሂሉ። 
ድሕሪ’ዛ ጸወታ፡ ኣሰልጣኒ ሓደ ባህግና 
ኣብርሃለይ ኣስመላሽ ከምኡ’ውን ኣለምሰገድ 
ኤፍሬም አብ ዝሃብዎ ቃል፡ በቲ ዘካየድዎ 
ጸወታ ሕጉሳት ምዃኖም ብምግላጽ፡ 
ከምዚ ዓይነት መደብ ክቕጽል ተላብዮም። 
ብጎሰጓስን ሓበሬታን ሚኒስትሪ ምክልኻል 
ንዝተገብረሎም ኣቀባብላ ከኣ፡ ብስም ገዳይም 
ተጻወትቲ ምስጋናኦም ገሊጾም። ነዚ ጸወታ፡ 
ትስፍውቲ ፈደራል ዳኛ ሊድያ ጸሃየ 
ከምዝመረሓቶ፡ ካብ’ቲ ቦታ ዝበጽሓና ዜና 
ኣረዲኡ።

ውጽኢት ሽልማት ባሎን ድ’ኦር 2023 ኣቐዲሙ ልሑዅ ተባሂሉ
ብመሰረት’ቲ ዝተፈላለያ ምንጪታት 

ኤውሮጳ ትማሊ ኣብ ሰዓታት ድሕሪ 
ቀትሪ ዘውጽኣኦ ዜና፡ ውጽኢት ሽልማት 
ባሎን ድ’ኦር 2023 ምልሓዅን፡ ሊዮኔል 
መሲ፡ ንሻሙናይ ግዜኡ ክዕወተላ ምዃኑን 
ተፈሊጡ። 
  ኣብ’ዛ ናይ ሎሚ ዓመት ሽልማት፡ እቶም 

ቀንዲ መቐናቕንቲ ክኾኑ ከምዝኽእሉ 
ዝግለጹ - መሲን ሃላንድን እዮም። መሲ፡ 
ኣብ ዋንጫ ዓለም 2022፡ ሃገሩ ኣርጀንቲና 

ድሕሪ 36 ዓመታት ጽዋእ ከተልዕል ተራኡ 
ዓቢ ምንባሩ ኣየማጕትን። ዋላ’ኳ፡ ኣብ’ታ 
ኣቐዲማ ክለቡ ዝነበረት ፒኤስጂ ሕማቕ 
ወቕቲ እንተኣሕለፈ፡ በዛ ዓርሞሽሽ ሽልማት 
ግና፡ ተጠማቲ ከምዝኸውን እዩ ክግለጽ 
ወሪሑ።
  ብመንጽሩ፡ ዝሓለፈ ዓመተ-ስፖርት 

ኣብ ኵዕሶ እግሪ ኤውሮጳ ልዕሊ ማንም 
ተጻዋታይ ዝጐልሐ ተጻዋታይ እንተ ነይሩ 
- ኢርሊንግ ሃላንድ እዩ። ሃላንድ፡ ኣብ’ታ 

ብማልያ ማን ሲቲ ዘሕለፋ ቀዳመይቲ 
ዓመቱ፡ ብውልቁ ኣብ ኩሉ ውድድር 52 
ሸቶታት ከመዝግብ እንከሎ፡ ሲቲ፡ ስሉሳዊ 
ጽዋእ ክትስንድ መሪሕ ኣበርክቶ ነይሩዎ። 
በዚ ከኣ፡ ንመሲ ቀንዲ መቐናቕንቱ፡ ንሱ 
ምዃኑ ብዙሓት ተንተንቲ የረድኡ። 
ኣብ ፍጻመ ጸወታ ዋንጫ ዓለም 2022 
ሃትሪክ ዝሰርሐ እሞ፡ ዋንጫ ግና ብመሲ 
ዝተመንጠለ ኣጥቃዓይ ፈረንሳ ምባፐ እውን፡ 
ብመጠኑ ተጸዋዒ እዩ ነይሩ።
  ይዅን’ምበር፡ መሲ፡ ንሻሙናይ ግዜኡ 

ነዛ ሽልማት ክዓትር ምዃኑ ተገሊጹ ኣሎ - 
እቲ ልሒዅ ዝብሃል ዘሎ ውጽኢት ቅኑዕ 
እንተኾይኑ። በዚ ከኣ፡ እዚ ኣብ’ዚ እዋን 
ምስ ኣመሪካዊት ክለብ ኢንተር ሚያሚ 
ዝጻወት ዘሎ ድንቂ ተጻዋታይ፡ ‘ናይ ፈለማ 
ተጻዋታይ ካብ ኤውሮጳ ወጻኢ ነዛ ሽልማት 
ዝተዓወተላ’ ክኸውን እዩ - ብመሰረት እዚ 
ምንጪ። ካብ’ቲ ቀንዲ መቐናቕንቱ ዝኾነ 
ክሪስቲያኖ ሮናልዶ ከኣ፡ ብሰለስተ ጽውኣት 
ክብ ክብል እዩ።

  ብዘይካ’ዚ፡ ኣከፋፋሊት ሃገራዊት ጋንታ 
እስጳኛ ዝኾነት ኣታና ቦንማቲ፡ ዕውትቲ 
ናይ’ዛ ሽልማት ምዃና እቲ ምንጪ 
የረድእ። እዛ ጓል 25 ዓመት መንእሰይ፡ 

መምዘኒ ብቕዓት ጸወታ ኵዕሶ መርበብ ይቕጽል
መምዘኒ ብቕዓት ጸወታ ኵዕሶ መርበብ 

ሳልሳይ ዲቪዥዮን ዞባ ማእከል፡ ብቐዳም 
ኣብ ሜዳ ቦቾፊሊያ ቀጺሉ።
  ፈለማ ናይ ደቂ ኣንስትዮ ጋንታታት 

ደምበ ሰምበልን ኣዱሊስን እየን ተጋጢመን። 
ኣብ ቀዳመይቲ ሴት ደምበ ሰምበል 25ብ23 
ክዕወታ እንከለዋ፡ ኣዱሊስ ግና፡ ንዝሰዓባ 
ክልተ ሴት ኣከታቲላ 25ብ16 ከምኡ’ውን 
15ብ13 ስለዝተዓወተትለን፡ 2ብ1 ስዒራ። 
  ጸወታ ደቂ-ተባዕትዮ ጋንታታት ደምበ 

ሰምበል ኣንጻር ባህግና ከኣ ስዒቡ ተኻዪዱ። 
ደምበ ሰምበል፡ ንኽልተ ሴት ኣከታቲላ 
25ብ15፡ 25ብ14 ክትዕወተለን ብምኽኣላ፡ 
2ብ0 ስዒራ። ሳልሰይቲ ጸወታ ድማ 
ጋንታታት ደቂ-ተባዕትዮ ባሕቲ መስከረምን 

ሪምን ዘካየዳኣ ነይራ። ኣብ ፈላመይቲ 
ሴት ሪም 25ብ23 ክትስዕራ እንከላ፡ ኣብ 
ካልአይቲ ሴት ባሕቲ መስከረም 25ብ21 
ተዓዊታትላ፣ 1ብ1 ብምዃነን ድማ፡ ናብ 
ሳልሰይትን መፈላለይትን ሴት ኣምርሓ። 

ባሕቲ መስክረም ከኣ፡ 15ብ9 ብምዕዋት 
ንጸወታ 2ብ1 ዛዚማቶ። እዚ ውድድር፡ 
ዝመጽእ ቀዳም ብኣርባዕተ ጸወታታት 
ቀጺሉ ክውዕል ምዃኑ’ውን ተፈሊጡ።

ኣሰልጣኒ ብራዚል ንነይማር ይውድስ
ኣሰልጣኒ ሃገራዊት ጋንታ ብራዚል 

ፈርናንዶ ዲኒዝ፡ ንኣጥቃዓዩ ነይማር ጁንየር፡ 
ሓደ ካብቶም ኣብ ታሪኽ ዝተራእዩ ዝበለጹ 
ተጻወትቲ ኵዕሶ እግሪ ክብል ጠቒስዎ።
  ነይማር፡ ዝሓለፈ ሓሙስ ሃገሩ ምስ 

ቨነዝዌላ 1ብ1 ኣብ ዝተፈላለየትሉ ጸወታ፡ 

ዋላ’ኳ ንእንኮ ሸቶ ባዕሉ እንተሃንደሳ፡ 
ብዘርኣዮ ምንቅስቓስ ግና ግዳይ ነቐፌታ 
ኮይኑ እዩ። ካብ ሓደ ደጋፊ ብዝተሰንደወሉ 
ዘይሃሲ ነገር’ውን ከምእተሃረመ ይግለጽ። 
  ይዅን’ምበር፡ ዲኒዝ፡ “ነይማር፡ ብዘለዎ 

ሸውሃት ጸወታን ድሌትን፡ ዝኾነ ኣሰልጣኒ 

“ንተመኵሮ ሮናልዶ ክንጥቀመሉ 
ኣለና” ማርቲነዝ

ኣሰልጣኒ ሃገራዊት ጋንታ ፖርቱጋል 
ሮበርቶ ማርቲነዝ፡ ኣገዳሲ ባህሪ ክሪስቲያኖ 
ሮናልዶ ንዝበሎ ‘ልዑል ተመኵሮኡ’ 
ክጥቀሙሉ ከምዘለዎም ኣገንዚቡ።
  ሮናልዶ፡ ሰኑይ ምሸት ንቦዝኒያ ሄርዞጎቪና 

ብገፊሕ 5ብ0 ኣብ ዝሰዓሩሉ መጻረዪ 
ግጥማት ዩሮ 2024፡ ንቐዳሞት ክልተ 
ሸቶታት ብምቝጻር ጸብለል ኢሉ እዩ። 
ፖርቱጋል ከኣ፡ ኣብ ታሪኻ ሓዲሽ ክብረ-
ወሰን ምዃኑ ዝተገለጸ ንሸሞንተ ግጥማት 
ብተኸታታሊ ክትዕወት እንከላ፡ ብዝቐልጠፈ 
ናብ ዋንጫ ኤውሮጳ ዝሰገረትላ ዓመት ከኣ 
ኣጽሒፋ ትርከብ። 
  ሮናልዶ፡ ኣብ ዋንጫ ዓለም 2022 ኣብ 

ናይ ኣውዲቅኻ ምሕላፍ ግጥም ተቐያሪ 
ምስ ዝገበሮ ናይ’ቲ እዋን ኣሰልጣኒ እዛ 
ጋንታ ዝነበረ ፈርናንዶስ ሳንቶስ ብዘይምስናዩ፡ 
መጻኢኡ ኣብ ጠልጠል ምንባሩ ይዝከር - 
ቅድሚ ማርቲነዝ ምምጻኡ። ይዅን’ምበር፡ 
ድሕሪ ዋንጫ ዓለም (ኣብ ጥሪ 2023) 
ነዛ ሃገራዊት ጋንታ ዝተቐበላ ማርቲነዝ፡ 
እዚ ገዲም ኣጥቃዓይ ዛጊት ኣገዳስነቱ 
ከምዘይጎደለ ብምሕባርን ቦታኡ ውሑስ 
ከምዘሎ ብምግላጽን ከምዝጸውዖ’ውን 
ይፍለጥ። ክሪስቲያኖ ብወገኑ፡ ዛጊት ኣብ 
ትሕቲ እዚ ኣሰልጣኒ ብቐዋሚ ብምስላፍ 
ብልጽቲ ዓመት ኣብ ምሕላፍ ይርከብ። 
  እስጳኛዊ ማርቲነዝ፡ “ሮናልዶ፡ ዝለዓለ 

ተመኵሮ ዘለዎ ተጻዋታይ እዩ። ንሕና 
ከኣ፡ ክንጥቀመሉ ኣለና። ካብ ነፍሲ-ወከፈ 
ተጻዋታይ እቲ ዝበለጸ ብቕዓት ንምርካብ 
እንታይ ክንገብር ከምዘለና ኣነጺርና 
ንፈልጥ ኢና።” ክብል፡ ነዚ ወዲ 38 
ዓመት ተጻዋታይ ክምዝምዝዎ ከምዘለዎም 
ኣረዲኡ። ብዘይካ’ዚ፡ ማርቲነዝ፡ ኣብ 
ኣህጉራዊ ግጥማት ብብቕዓት ክጻወቱ ግዜ 
ከምዘድልዮም ብምግላጽ፡ ሒዞሞ ንዘለዉ 
ናይ ጋንታን ውልቂን ደረጃ ከምዝፈተዎ 
ኣረዲኡ። 
  እዚ ከምዚ’ሉ እንከሎ፡ ሮናልዶ፡ በዘን 

ሸቶታት ተሓጊዙ ‘ኣብ ዓመተ 2023፡ 40 
ሸቶታት ዝበጽሐ ናይ ፈለማ ተጻዋታይ’ 
ኮይኑ - ኣብ 43 ዝተፈላለዩ ግጥማት፣ 
ትሽዓተ ሸቶታት ንሃገሩ፡ 31 ንኣል-ነስር 
ብምቝጻር። ኣብ ናይ ጸወታ ግዜኡ ከኣ፡ 
መበል 12 ዓመት እንተወሓደ 40 ሸቶታት 
ዘመዝገበላ ኮይና። ኣብ ኤውሮጳ ዘለዉ 
ናይ’ዚ እዋን ተጠመትቲ ተጻወትቲ፡ ሃላንድን 
ምባፐን ብተኸታታሊ ብ39ን 38ን ሸቶታት 
ይስዕብዎ። እዚ ኣብ’ዛ ምሸት ሓንቲ ሸቶ 
ብፍጹም ቅላዕ ዘቝጸረ ፖርቱጋላዊ፡ ኣብ 
ናይ ጸወታ ግዜኡ መበል 160 ሸቶ እዩ 
ብፍጹም ቅላዕ ኣቝጺሩ። ብሓፈሻ ከኣ፡ 
ኣብ ኣህጉራዊ ውድድር ንዘለዎ ናይ ሸቶ 
መሪሕነት ናብ 127 ኣብጺሕዎ ኣሎ።

ኣብ ልዕሊኡ ተስፋ ኣይቈርጽን እዩ። 
ኣንጻር ቨነዝዌላ ኣብ ዘካየድናዮ ግጥም 
ወሳኒ እዩ ነይሩ - ዕድል’ውን ሃንዲሱ እዩ። 
ኣቐዲመ’ውን ተዛሪበ ነይረ እየ፣ ነይማር ኣብ 
ታሪኽ ብራዚል ሓደ ካብ ዝበለጹ እዩ - 
እንተላይ ኣብ ኵዕሶ እግሪ ዓለም።” ብምባል፡ 
ኣብ ጎድኑ ደው ኢሉ።

ንሃገራ ዝሓለፈ ወርሒ ነሓሰ ዋንጫ ዓለም 

ክትዓትር ሓጊዛታ እያ። በዚ ኮይኑ በቲ፡ እዛ 
ሽልማት ድሕሪ 12 መዓልታት - ማለት 30 
ጥቅምቲ ኣብ ፓሪስ ክትዕድል እያ።



ሓዳስ   ኤርትራ

  ተረኛ ፋርማሲተረኛ ፋርማሲ ጎደና ቁ.ስልኪ 
ጎደና ሓድነት ቁ.121፡ ከባቢ ሲነማ ኢምፔሮ

120253

ዕለትዕለት

ፋርማሲ ቁ.1 መዓልታውን ለይታውን ኣገልግሎት ትህብ         ቁ.ቴሌፎን 127565 
ቤት መሸጣ መስሃኒት ብርሃን

18/10/2023

ዜና ወጻኢዜና ወጻኢዜና ወጻኢዜና ወጻኢ
ሚርያም ኣብርሃምሚርያም ኣብርሃም

18 ጥቅምቲ 2023 - ገጽ 8 መበል 33 ዓመት ቁ.41

abur Printing Services

ቃዛ - ብኣሽሓት ዝቑጸሩ ፍልስጤማውያን ኣብ ዶባት ግብጺ ይእከቡእስራኤል ኣብ ሰሜናዊ ቓዛ ጽዑቕ 
ደብዳብ ኣብ እተካይደሉ ዘላ እዋን፡ 
ሰላማውያን ፍልስጤማውያን  ናብ 
ደቡባዊ ቓዛ ይግዕዙ ከምዘለዉ፡ ድሮ’ውን 
ብኣሽሓት ዝቑጸሩ - ኣብቲ ምስ ግብጺ 
ዘራኽብ ‘ዶብ ራፋሕ’ ተኣኪቦም 
ሰብኣዊ ሓገዝ ንምርካብ ኣብ ትጽቢት 
ከምዝርከቡ ተሓቢሩ።
ሓማስ፡ ብ7 ጥቅምቲ ኣብ ልዕሊ 

እስራኤል ሓያል መጥቃዕቲ ድሕሪ 
ምኽፋቱ፡ እስራኤል ብነፈርቲን ከቢድ 
ብረትን ጽዑቕ ደብዳብ ኣብ ርእሲ 
ምክያዳ፡ ኣብ ዶባት ቀሪባቶ ዘላ ልዕሊ 
300 ሽሕ ሰራዊት እውን ብመሬት ናብ 
ቓዛ ከምዝኣቱ እያ ትገልጽ ዘላ። 
ካብ መጥቃዕታት እስራኤል ንምርሓቕ፡ 

ልዕሊ 600 ሽሕ ፍልስጤማውያን 
ሰላማውያን ድሮ ናብ ደቡባዊ ቓዛ 
ግዒዞም ከምዘለዉ’ዩ ዝግለጽ።
ነፈርቲ ኲናት እስራኤል ኣብ ‘ዶብ 

ራፋሕ’ ድሕሪ ዘካየዳኦ ሰለስተ ናይ 
ኣየር መጥቃዕትታት፡ እቲ ዶብ ተዓጽዩ 

ከምዝጸንሐ ዝሓበራ ማዕከናት ዜና፡ ኣብ 
መንጎ እስራኤልን ሓማስን ክትግበር 
ብዝተሓስበ ገለ ስምምዕ፡ እቲ ዶብ ንግዚኡ 
ክኽፈት ይኽእል ይኸውን ዝብል 
ተስፋታት ከምዘሎ የረድኣ።
‘ዶብ ራፋሕ’ ካብ ቓዛ ናብ ግብጺ 

ዘእቱ ቀንዲ መተሓላለፊ መስመር ቓዛ 

ደ.ሪ.ኮንጎ - 43 ሬሳ ግዳያት 
ሓደጋ ጃልባ ተረኺቡ

ኣብ ደሞክራስያዊት ሪፓብሊክ ኮንጎ፡ 
ብሓደጋ ምጥሓል ጃልባ፡ ናይ ዝሞቱ 
ሰባት - 43 ሬሳ ከምእተረኽበ ሚኒስተር 
መጐዓዝያ እታ ሃገር ኣፍሊጡ።
እቲ ሬሳታት፡ ኣባላት ሲቪላዊ ድሕነት 

እታ ሃገር ብዘካየድዎ ናይ ምድላይ 
ስርሒት ከምእተረኽበ እዩ እቲ ሚኒስተር 
ብተወሳኺ ዝገልጽ።
ጠንቂ ናይ’ዚ ቅድሚ ክልተ መዓልታት 

ኮይኑ፡ ኣብዚ ሕጂ እዋን በቶም ካብ ቤት-
ንብረቶም ዝተመዛበሉ ፍልስጤማውያን 
ኣዕለቕሊቑ ከምዘሎ እዩ ዝንገር ዘሎ።  
በዚ 11 መዓልቱ ኣቑጺሩ ዘሎ ውግእ 

እስራኤልን ሓማስን፡ ብወገን እስራኤል 
ልዕሊ 1300፡ ብወገን ፍልስጤም ድማ 
ልዕሊ 2800 ሰባት ከምእተቐትሉ ጸብጻባት 

ይሕብሩ። 
ብኻልእ ወገን፡ እስራኤል፡ ኣብ ልዕሊ 

ሊባኖሳዊ ምንቅስቓስ ሕዝቦላህ ሓዲሽ 
መጥቃዕትታት ከምዝኸፈተት ሓቢራ። 
በዚ ድማ እቲ ውግእ ናብ ካልእ 
ከባቢታት ማእከላይ ምብራቕ ከይልሕም 
ዘሎ ስግኣት ከምዝዓረገ ዝተፈላለዩ ምስ’ቲ 
ጉዳይ ቅርበት ዘለዎም ወገናት ይሕብሩ።
ኣመሪካ ንእስራኤል እትገብረላ ዘላ ኩሉ 

መዳያዊ ሓገዛት ብዝያዳ ከምእትቕጽሎ 
ኣብ እተነጽረሉ ዘላ እዋን፡ ኣብ መንጎ 
እስራኤልን ሓማስን ተወሊዑ ዘሎ ግጭት 
ዝኸፍአ ሳዕቤናት ከየኸትል ስግኣታት 
ኣሎ።
 ሩስያን ኢራንን፡ ኣመሪካ እትርከበን 

ዝተፈላለያ ሃገራት ምዕራብ፡ ነዚ ኣብ 
ወሽመጥ ቓዛ ዝግበር ዘሎ መጥቃዕትታት 
የጐሃህራኦ ከምዘለዋ እየን ዝኸስሳ።

ዝተኸስተ ሓደጋ ምጥሓል ጃልባ፡ ልዑል 
መጠን ሰከም/ክብደት ምንባሩ ይግለጽ።
ስለዚ ድማ፡ ተሓተትቲ ናይ’ቲ ሓደጋ 

ኣብ ትሕቲ ቀይዲ ንምእታው፡ መንግስቲ 
ዕቱብ ስራሕ ከምዝጅምር ኣፍሊጡ።
ኣብዛ ዓመት እዚኣ ጥራይ፡ ኣብ ማያት 

ደሞክራስያዊት ሪፓብሊክ ኮንጎ ኣስታት 
88 ሓደጋታት ከምእተኸስተ ሚኒስተር 
መጐዓዝያ እታ ሃገር የገንዝብ።መንግስቲ ጋና፡ “ካብ ሓደጋ ዕልቕልቕ ልዕሊ 8 

ሽሕ ህዝቢ ኣድሒነ” ይብል
ዓበይቲ ዲጋታት ጋና መሊኦም 

ክፈስሱ ብምጅማሮም፡ ንሓደጋ 
ተቓሊዖም ዝነበሩ ልዕሊ 8 ሽሕ ሰባት፡ 
ብዝተገብረሎም ህጹጽ ሓገዝ ክድሕኑ 

ከምዝኸኣሉ መንግስቲ እታ ሃገር 
ገሊጹ።
እዚ ናይ ምድሓን መስርሕ፡ 

መንግስቲ ጋና ብመንገዲ ኣባላት 

ሓይሊ ባሕሩ ምስ ካልኦት መሻርኽቲ 
ከምዘካየዶ እዩ ዝሕበር ዘሎ።
ኣብ ጋና ብሰንኪ ዝወቕዐ ብርቱዕ 

ዝናብ፡ ብዙሓት ዲጋታት መሊአን 
ድሕሪ ምፍሳሰን፡ ኣስታት 12 
ሽሕ ሰባት ካብ ቤት ንብረቶም 
ከምእተመዛበሉ ጸብጻባት ይጠቕሱ።
ስዒቡ ከጋጥም ዝኽእል ሓደጋታት 

ዕልቕልቕ ንምክልኻል፡ ብዙሓት ኣብ 
ምሕንባስ ዝነጥፉ ክኢላታትን፡ ኣባላት 
ሲቪላዊ ድሕነትን ኣብ ተጠንቀቕ 
ክጸንሑ መንግስቲ ጋና ብተወሳኺ 
ትእዛዝ ኣመሓላሊፉ ኣሎ።
ኣብ ጋና ስግኣት ፈጢረን ዘለዋ 

ዲጋታት፡ ዝሓለፈ ወርሒ ብዝሃረመ 
ብርቱዕ ዝናብ እየን ልዕሊ ዓቐን 
መሊአን ክፈስሳ ጀሚረን።

ኣብ ብራስለስ፡ ክልተ ሽወደናውያን ተቐቲሎም
ኣብ ብራስለስ - በልጂዩም፡ ሓደ 

ዕጡቕ ብዝኸፈቶ ተዅሲ፡ ክልተ 
ሽወደናውያን ስለዝተቕትትሉ - 
ኣብ’ታ ከተማ ራዕዲ ተፈጢሩ።
ክልቲኦም፡ ናይ ሃገራዊት ጋንታ 

ሽወደን ማልያ ወድዮም ዝነበሩ 
ኰይኖም፡ ኣብ በልጂዩም ናብ ዝካየድ 
ዝነበረ መጻረዪ ግጥም ዋንጫ ኵዕሶ 
እግሪ ንምስታፍ ይኸዱ ከምዝነበሩ እዩ 
ዝሕበር ዘሎ።

ሩስያ፡ እታው መግቢ ፉኪሽማ ከልኪላ
ሩስያ፡ ካብ ከተማ ፉኪሽማ-ጃፓን 

ዝብገስ ፍርያት ባሕሪ ዝኾነ መግቢ 
ናብ መሬታ ከይኣቱ ከምዝኣገደት 
ብወግዒ ኣፍሊጣ።
ማያት ፉኪሺማ፡ ብኒኲለሳዊ ጸርጊ 

ከምእተበከለ እትገልጽ ሩስያ፡ ካብ 
ካልእ ከተማታት ጃፓን ዝግበር 
ዝነበረ እታው መግቢ እውን ግቡእ 
መጽናዕትታት ከምእትገብረሉ ኣነጺራ 
ኣላ።
ጃፓን፡ ብኒኲለሳዊ ጸርጊ ዝተበከለ 

ማያት ናብ ባሕሪ ምጽንባራ፡ ካብ 
ህዝባዊት ሪፓብሊክ ቻይናን ደቡብ 
ኮርያን ብዙሕ ተቓውሞ ክገጥማ 
ምጽንሑ ይፍለጥ።
ኣብ 2011፡ ኣብ ፉኪሽማ ብዘጋጠመ 

ሓደጋ ምንቅጥቃጥ ምድሪን ሓደጋ 
ሱናሚን፡ ኣብታ ከተማ ዝነበረ 
መመንጨዊ ኒኲለሳዊ ጸዓት ጕድኣት 

ከምዝወረዶን ብሰንኩ ኣብቲ ትካል 
ናይ ጸርጊ ጸገማት ከምእተራእየን ናይ 
ሽዑ ጸብጻባት ይጠቕሱ።
ኣብዚ ሒዝናዮ ዘለና ዓመት ድማ፡ 

ጃፓን ኣብቲ ቅድሚ 12 ዓመት 
ብኒኲለሳዊ ጸርጊ ዝተበከለ ማያት 
ፉኪሺማ፡ ናይ ምንጻህ ስራሓት 
ከምዝካየድ እያ ትሕብር ዘላ።
ብተመሳሳሊ ቻይና  እውን፡ 

ብሰንኪ’ቲ ተበኪሉ ዘሎ ማያት 
ፉኪሺማ፡ ናብ ሃገራ ዝኾነ መግቢ 
ከይኣቱ ከምዝኸልከለት ኣቐዲማ 
ኣፍሊጣ እያ።
ጃፓን ኣብ ምንጻህ ማያት ፉኪሺማ 

ዝነኣድ ኣበርክቶ ከምዘይገበረት 
ትወቅስ ቻይና፡ ኣብ 2022 ዋጋ 500 
ሚልዮን ዶላር ሃብቲ ዓሳ ካብ ጃፓን 
ከምዘእተወት ይፍለጥ።

ብተወሳኺ፡ በቲ መጥቃዕቲ ካልእ 
ሓደ ሽወደናዊ እውን ብኸቢድ 
ተሃስዩ፡ ኣብ ሕማቕ ኩነታት ከምዘሎ 
ይሕበር።
ብድሕሪ እዚ፡ እቲ ኣብ መንጎ 

ሽወደንን በልጂዩምን ክካየድ 
ዝተሰርዐ መጻረዪ ግጥም ኵዕሶ 
እግሪ ከምእተሰናኸለ ማዕከናት ዜና 
ኣቃሊሐን።
ፈጻሚ መጥቃዕቲ ዛጊት 

ከምዘይተፈልጠ ዝሓበረ ዋና ኣኽባር 
ሕጊ በልጂዮም፡ ግብረ-ሽበራዊ 
መጥቃዕቲ ክኸውን ከምዝኽእል 
ኣሚቱ።  
በዚ ኸኣ መንግስቲ በልጂዩም፡ ኣብተን 

ቀንዲ ከተማታት፡ ኣብ ምግታእ ሽበራ 
ዘተኮረ ልዑል ናይ መጠንቀቕታ 
ኣዋጅ ኣመሓላሊፉ።
ከም ኣካል’ቲ ኣዋጅ ኣብ ከተማ 

ብራስለስ ተወሰኽቲ ሓይልታት 
ጸጥታን ፖሊስን ብምውፋር፡ ፈጻሚ 
ናይቲ መጥቃዕቲ ንምርካብ ጽዑቕ 
ስራሕ ከምዘካየዱ መንግስቲ ቤልጂዩም 
ሓቢሩ። ኣብዚ ሕጂ እዋን ፖሊስ ከተማ 
ብራስለስ፡ ፈጻሚ ገበን እዩ ብዝብል 
ሓደ ጥርጡር ከምዝቐተለ ኣፍሊጡ 
ኣሎ። ፕረዚደንት ፈረንሳ ኤማንወል 
ማክሮን፡ እቲ ኣብ በልጂዩም ዝተፈጸመ 
መጥቃዕቲ ንምሉእ ኤውሮጳ ዘሕዘነ 
ፍጻመ ከምዝኾነ ብምምልካት፡ ሃገሩ 
ብዝከኣላ መጠን ኣብ ጎድኒ በልጂዩም 
ኮይና ሓገዛ ከምእተበርክት ገሊጹ።

